
Hywel Griffiths, Catrin Dafydd (Evita Morgan) a  Iwan 
Rhys yng Nghlwb y Dwrlyn. Yr hanes ar dudalen 5. 

Eric Jones a Dawn Williams 

Menter yn newid Cadeirydd 

Rachel Cooper, Rhian James a Wendy 
Edwards, 

Swyddogion a Rheolwr y Ganolfan 

MARTYN AP 
CROESO 

Sioe  Nadolig  rhyngweithiol/Panto  bach 
yn  arbennig  i  blant  meithrin,  derbyn  a 
blynyddoedd  1  –  4  yn  yr  ysgolion 
cynradd  ydy  “Martyn  ap  Croeso”  gan 
Martyn  Geraint.  Gwelir  Martyn  (a’i 
fam  !!)  yn  cael  eu  long­ddryllio  fel 
Robinson Crusoe  ar  ynys  bellenig  tra’n 
ceisio achub Poli ei gariad. 
Ond beth ddaw ohonynt? A fydd pawb 

yn dod yn ôl yn ddiogel? A oes trysor i 
gael ar  yr  ynys? Pam mae  coesau mam 
Martyn  mor  flewog?!  Dim  ond  un 
ffordd  sydd  i  ddarganfod  yr  atebion  i’r 
cwestiynau yma a llawer, llawer mwy – 
dewch i weld y sioe!! 
Bydd Martyn  ap Croeso  yn  y Miwni, 

Pontypridd, Dydd Mawrth a Mercher, 5 
a 6 Rhagfyr am 10yb a 1yp Wrth  gwblhau  tair  blynedd  fel 

Cadeirydd  Menter   Ia ith 
Rhondda Cynon Taf  cyfeiriodd 
y Parch Eric  Jones yn arbennig 
at  y  llu  o  wirfoddolwyr  sy’n 
gweithio yn reolaidd i gefnogi’r 
gwaith  yn  enwedig  drwy’r 
Cynllun  Tesco  sy’n  codi  arian 
ychwanegol  at  yr  arian  a  geir 
gan  gyrff  cyhoeddus  megis 
Bwrdd  yr  Iaith  Gymraeg  a 
Chyngor  Sir  Rhondda  Cynon 
Taf.  “Mae’r  fenter  yn  darparu 
ystod eang o wasanaethau drwy 

gyfrwng y Gymraeg ac er y bu 
rhaid  cyfyngu  rhywfaint  ar 
ambell i weithgaredd oherwydd 
diffyg  arian,  ond  rydym  yn 
ffyddiog bod gennym lawer i’w 
gynnig  i’r  gymuned  Gymraeg 
yn  yr  ardaloedd  hyn  yn  y 
flwyddyn sy’n dod.” 
Etholwyd  Dawn  Williams  o 

Lan i l l t ud  Faer d r ef   yn 
gadeirydd  newydd  y  Fenter  ac 
mae  ganddi  brofiad  helaeth  o 
g e f n og i ’ r   F en t e r   e r s 
blynyddoedd. 

Bwrlwm ar y Campws 

Canolfan Dysgu 
Gydol Oes 
Garth Olwg 

Diwrnod Agored 
Dydd Sadwrn, 
9 Rhagfyr 
10yb – 4 yp 

Gwersi Blasu 

Sali Mali 
Gweithgareddau i’r Plant 

Groto Siôn Corn 

Dewch i weld yr 
adnoddau newydd 

ac arbennig. 

Ffôn: 01443 219589 

Mae’n bosib llogi ystafelloedd yn y 
ganolfan ac mae grwpiau cymunedol yn 
medru cael gostyngiad o 50%. 

derbynfa@campwsgartholwg.org.uk 

Evita o Batagonia



Cwis 
8yh Nos Fercher 
15 Tachwedd 

Clwb Rygbi Pentyrch 
Manylion pellach: 
029 20891577 

CLWB Y 
DWRLYN 

GOLYGYDD 
Penri Williams 
029 20890040 

HYSBYSEBION 
David Knight 029 20891353 

DOSBARTHU 
John James 01443 205196 

TRYSORYDD 
Elgan Lloyd 029 20842115 
CYHOEDDUSRWYDD 

Colin Williams 
029 20890979 

Cyhoeddir y rhifyn nesaf 
ar 8 Rhagfyr 2006 
Erthyglau a straeon 
i gyrraedd erbyn 

29 Tachwedd 2006 

Y Golygydd 
Hendre 4 Pantbach 

Pentyrch 
CF15 9TG 

Ffôn: 029 20890040 

Tafod Elái ar y wê 
http://www.tafelai.net 

e-bost 
pentyrch@tafelai.net 

Argraffwyr: 
Gwasg 

Morgannwg 
Castell Nedd SA10 7DR 

Ffôn: 01792 815152 

tafod elái 

Cangen y Garth 

Ymweliad â 
Chanolfan Ddysgu 

Gydol Oes 
Garth Olwg 

Nos Fercher, 
8 Tachwedd 

Am ragor o fanylion, ffoniwch: 
Carol Davies, Ysgrifennydd 

029 20892038 

CYMDEITHAS 
GYMRAEG 

LLANTRISANT 

Noson yn y Bae 
Nos Wener 24 Tachwedd 

Cinio Nadolig 
Nos Wener 15 Rhagfyr 

Manylion:01443 218077 

Gwasanaeth addurno, 
peintio a phapuro 

Andrew Reeves 

Gwasanaeth lleol 
ar gyfer eich cartref 

neu fusnes 

Ffoniwch 

Andrew Reeves 
01443 407442 

neu 
07956 024930 

I gael pris am unrhyw 
waith addurno 

CYLCH 
CADWGAN 

MARI EMLYN 
yn siarad ar y testun: 

‘Rhoddi enaid ar bapur. Llythyrau 
O.M. Edwards a'i wraig Elin 
Edwards ac Eluned Morgan’ 

Nos Wener Tachwedd 10 2006 
am 8.00pm. 

yn Festri Bethlehem, 
Gwaelod y Garth. 

Cydnabyddir cefnogaeth yr Academi 
Gymreig 

CYNGERDD 
er budd 

Eisteddfod Genedlaethol 
Caerdydd 2008 

Nia Roberts yn cyflwyno 

Côr CF1 
a 

Côr Godre’r Garth 
dan arweiniad 
Eilir Owen­Griffiths 

gyda 
Llew Davies 

Lleuwen Steffan 
ac eraill 

24 Tachwedd 2006 
am 7:30pm 

Capel y Tabernacl 
Caerdydd 

Tocynnau £8/£6 
o Swyddfa’r Eisteddfod 
2076 3777 (Lowri) 

neu Menter Caerdydd 
2056 5658 (Angharad) 

neu wrth y drws 

Apêl Creigiau, Pentyrch a 
Gwaelod y Garth Eisteddfod 
Genedlaethol Caerdydd 2008 

Twmpath Dawns 
yng nghwmni 

Dawnswyr Nantgarw 

7.30yh, 9 Rhagfyr 

Yn Neuadd y Pentref, 
Pentyrch 

Tocynnau: £7 
029 20890040



EGLWYS DEWI 
SANT, MEISGYN 
Calendr Canmlwyddiant 2007 

Gyda  lluniau  o’r  Eglwys  ac  ardal 
Meisgyn yn cynnwys Tafarn y Meisgyn, 
Y  Felin,  Manor  Meisgyn  a’r  Eglwys 
Gatholig All Hallows. 
Mae’r  Calendr  yn  ddwyieithog    gyda 

gwagle  i  nodi  apwyntiadau.  Anrheg 
delfrydol  i’ch  teulu  neu  gyfeillion  neu 
i’w ddefnyddio eich hunan. 
Pris:  £6  (siec  yn  daladwy  i 

“Llantrisant Parish Church”) 
Os  hoffech  archebu,  cysylltwch  â 

Ysgol  Gynradd  Gymraeg  Llantrisant 
cyn 17fed Tachwedd 2006. Mae copi o’r 
calendr i’w weld yn yr Ysgol. 

Genedigaeth 
Croeso cynnes i Hedd Teifi a aned ar 12 
Hydref.  Mab i Elain a Prys yw Hedd ac 
maen  nhw'n  byw  yn  hen  dref 
Llantrisant.  Mae  Dat­cu  a  Mam­gu  ­ 
Geraint  a  Sara  Davies,  y  Groes­faen 
wrth eu bodd wrth gwrs. 

LLANTRISANT 

ALLAN 

Guru’r diwylliant gwerin – 
oesau a ffodd draw dros ffin 
y co’ ond buest ti’n cywain 
i lyfyr a rhannu’r rhain 
yn bennod o dribannau, 
sawl ’dalen o hen lawenhau; 
chwa o hwyl ei chwrw bach hi, 
hen arferion – a’r Fari. 
I Forgannwg rhoi genau, 
gan beri i hen gân barhau. 

Wyt Iolo, dy fost drosti 
sy mor driw i’w heddiw hi. 
Ias ffoi i Erddi Soffïa 
a rhoi d’oll ­ wyt gollwr da! 
Ond yr un a fu dy rodd 
i’n heniaith ar lain anodd. 
Â sêl dygn dros sawl degawd 
batiaist, rhedaist fel bo’i rhawd 
yn estyn, bowliaist drosti ­ 
Was taer, ei Chroffti fuest ti. 

Lediwr dy gapel ydwyt 
ar y Sul, gŵr di­frys wyt 
a blaenor y cyngor call 
yn eiriol ar ffin arall. 
Yna’n glou yn dy wyn glog 
ar nos Sul, ei draw’n selog 
i gwrt tennis – grwt heini ­ 
di­drai dy ddoniau di­ri! 

Allan, wyt fab Morgannwg; 
mae ei hiaith, ei Bro a’i mwg 
yn driban yn d’anian di – 
hoe’n ei hedd nawr a haeddi. 

Dathlu 
Ymddeoliad 

Ysgrifennwyd  Cywydd  arbennig  gan 
Cyril  Jones i gofnodi ymddeoliad Allan 
James  yn  dilyn  blynyddoedd  o 
wasanaeth fel darlithydd ym Mhrifysgol 
Morgannwg. 
Daw  Allan  James  o  Faesteg,  ond 

ymgartrefodd  bellach  yn  Llantrisant. 
Bu'n  Brif  Ddarlithydd  y  Gymraeg  ym 
Mh r i f ys g o l   Mor g a n n wg ,   g e r 
Pontypridd,  ac  mae’n  siwr  y  bydd  yn 
parhau  gyda’i  ddidordebau mewn  iaith, 
addysg  Gymraeg,  a  diwylliant  ei  fro. 
Dymunwn ymddeoliad hapus iddo. 

Ysgol Gynradd 
Gymunedol 
Gymraeg 
Llantrisant 

Llangrannog 
Cafwyd hwyl a sbri yn y gwersyll ger y 
lli!    Daeth  pawb  nôl  yn  saff,  ond wedi 
blino’n  lân  ar  ôl  penwythnos  o 
weithgareddau di­ri.  Diolch yn fawr i’r 
athrawon a aeth i ofalu am y plant. 

Sioe Diogelwch y Ffordd 
Daeth  y  Brodyr  Gregory  i  ddiddanu’r 
ysgol  gyfan  gyda’u  sioe  wych. 
Dysgodd  y  plant  am  ddiogelwch  y 
ffordd,  ailgylchu  a  gofalu  am  yr 
amgylchedd  gyda  chymorth  Eli  Eco  a 
ffrindiau. 

Jambori’r Urdd 
Aeth  plant  yr  Adran  Iau  i  Ganolfan 
Hamdden  Llantrisant  ddydd  Gwener 
20/10/06  i  ganu  a mwynhau  o  dan  ofal 
eu hathrawon. 

Cyngor yr Ysgol 
Llongyfarchiadau i’r aelodau newydd eu 
hethol, sef Morgan Barrington Williams 
a Beca Ellis (Blwyddyn 2), Caitlin Jones 
a Harri Llewellyn (Blwyddyn 3), Owain 
Ellis ac Angharad Davies (Blwyddyn 4), 
Daniel Grady a Kasey Evans (Blwyddyn 
5)  a  Rhys  Murphy  a  Victoria  Smith 
(Blwyddyn 6). 

Cyngerdd  yn  Neuadd  Gymunedol 
Efail Isaf 
Ar nos  Iau 19/10/06 aeth côr yr ysgol  i 
berfformio  yn  Efail  Isaf,  o  dan 
arweiniad eu hathrawon Mrs Lisa Veck, 
Miss  Lisa  Thomas  a  Miss  Sara  Mai 
Williams.   Cyngerdd yng nghwmni Roy 
Noble  ydoedd a phawb wedi mwynhau. 
Diolch  i’n  Pennaeth,  Mrs  Siw  Thomas 
am eu cyflwyno ar y noson. 

Pwll Mawr 
Fel  rhan  o’n  rhaglen  ymweliadau 
addysgiadol,  aeth  Blwyddyn  5  i’r  Pwll 
Mawr  (Big  Pit)  ddydd  Iau  18/10/06 
gyda’i  hathrawes  Mrs  Mair  Williams. 
Diddorol iawn yn ôl y plant!  Diolch yn 
fawr i’r rhieni a aeth gyda hwy. 

Cyngerdd Radio Wales 
Mae criw o blant o flynyddoedd 5 a 6 yn 
edrych  ymlaen  at  ganu  eitemau  yn  y 
Gymraeg  a’r  Saesneg  yn  ystod  mis 
Rhagfyr  yn Neuadd Dewi  Sant.    Daeth 
cynrychiolydd  y  BBC  i  ymarfer  gyda’r 
plant yr wythnos ddiwethaf. 

Rhedeg Marathon 
Llongyfarchiadau  lu  i  Dean  Williams, 
Windsor  Drive,  Meisgyn  am  gwblhau 
Marathon  Cyflawn  Caerdydd  2006  ar 
ddydd  Sul  15  Hydref  mewn  3awr  53 
munud.  Rhedodd  Dean  i  godi  arian  ar 
gyfer  Apêl  Ioan,  ei  fab,  a  dderbyniodd 
lawdriniaeth  arbenigol  ar  ei  galon  yn 
Ysbyty’r  Plant,  Bryste  pan  ond  yn 
ddiwrnod  oed.  Cyfrannwyd  bron  i 
£3,000  gan  berthnasau,  ffrindiau, 
busnesau  a  llu  o  unigolion  eraill.  Bydd 
yr  arian  yn  mynd  tuag  at  elusen  yr 
ysbyty  honno  ym Mryste  i  ddiolch  am 
achub bywyd Ioan. 
Dymuna Dean, Siân a Hanna (rhieni a 

chwaer  Ioan)  ddiolch  i  bawb  am  eu 
cyfraniadau  a’u  cefnogaeth  ac  yn 
arbennig  i  blant  ac  athrawon  Ysgol 
Gyfun  Cymer  Rhondda  a  gyfrannodd 
mor helaeth tuag at yr achos.

EFAIL ISAF 
Gohebydd Lleol: 
Loreen Williams 

Arddangosfa Gelf 
Cynhaliwyd  yr  Arddangosfa  Gelf 
flynyddol ar benwythnos ola’ mis Medi yn 
Neuadd  y  Pentre.  Daeth  nifer  helaeth  o 
arlunwyr  lleol  i  arddangos  eu  gwaith. 
Mae’n  anhygoel  fod  yna  gymaint  o  bobl 
yn  ymddiddori  mewn  arlunio  mewn 
pentref  mor  fychan.  Yr  Aelod  Cynulliad 
lleol, Ms  Jane  Davidson,  wnaeth  agor  yr 
Arddangosfa  nos Wener  29 Medi. Roedd 
yn braf  gweld  ein hysgol uwchradd  lleol, 
Ysgol Gyfun Rhydfelen,  yn arddangos eu 
gwaith arholiad TGAU, AS a Lefel A am 
y  tro  cyntaf  yn  yr  arddangosfa. 
Cynrychiolwyd yr ysgol yn yr agoriad nos 
Wener  gan  Mrs  E.  West  a  phedwar  o’r 
myfyrwyr sy’n astudio celf. 

Ymddeoliad 
Dymunwn  yn  dda  i  Dave  Eyres,  Heol 
Iscoed,  ar  ei  ymddeoliad  yn  ystod  y mis. 
Darlithydd  ym  Mhrifysgol  Morgannwg 
oedd Dave cyn ei ymddeoliad. Bydd cyfle 
i gael hoe nawr a mwynhau hamddena. 

Cydymdeimlo 
Bu  farw  Mrs  Maureen  Burris,  Heol  y 
Ffynnon  yn  ystod  y  mis.  Estynnwn  ein 
cydymdeimlad  â’r merched Pat a Kay  a’r 
teulu i gyd yn eu colled. 

Penwythnos yn Llundain 
I’r rhai ohonoch a oedd yn gwylio’r teledu 
yn gynnar nos Sul, 15 Hydref,  fe  fyddech 
wedi  gweld  Geraint  a  Caroline  Rees, 
Penywaun  yn  gwenu’n  braf  arnoch  o’u 
seddau  yn  y  Theatr  Frenhinol  yn  Drury 
Lane. Hwyrach mai gwgu dylent fod wedi 
ei  wneud  o  glywed  trafferthion  y 
cyflwynydd  druan  wrth  geisio  ynganu  ei 
enw ar restr fer o dri ar gyfer y wobr. Ym 

mis  Mehefin  cafodd  Geraint  ei  enwi’n 
Brifathro  Ysgol  Uwchradd  y  flwyddyn 
yng Nghymru ac roedd ymysg yr enillwyr 
o Gymru  a  oedd  yn  cystadlu  am Wobrau 
Addysgu’r deyrnas Unedig yn Llundain. 
Yn anffodus ddaeth y wobr ddim yn ôl i 

Gymru  y  tro  hwn  ond  rwy’n  siŵr  bod 
rhieni  Ysgol  Gyfun  Plasmawr  yr  un  mor 
werthfawrogol  o  waith  diflino  ac 
arweiniad cadarn Geraint yn yr ysgol. 

Priodas 
Ar ddydd Sadwrn, 14 Hydref, fe briodwyd 
Alun  Gapper  a  Margaret  Bentham  yng 
Nghapel  Tabernacl,  Efail  Isaf. 
Gweinyddwyd  y briodas gan  y Parchedig 
Eirian Rees ac roedd y Wledd Briodas yng 
Ngwesty’r Parc Treftadaeth yn Y Porth. 
Mab Varian  a’r  diweddar Huw Gapper, 

Lancaster  Drive,  Llanilltud  Faerdref  yw 
Alun ac mae Margaret  yn hanu  o Ogledd 
Lloegr.  Cyfarfu  y  ddau  pan  yn  fyfyrwyr 
yng  Ngholeg  Prifysgol  Morgannwg. 
Erbyn hyn mae’r ddau wedi ymgartrefu yn 
ardal  Kirkcaldy  yn  Yr  Alban  ac  yn 
gweithio  i  Gwmni  Halifax  yn 
Dunfermline. 
Dymuniadau gorau i chi eich dau. 

Y Tabernacl 
Bedydd 
Bedyddiwyd Siân Elisa, merch fach Dave 
a Nia Thompson, Maes y Nant Creigiau ar 
Sul cyntaf mis Hydref. Yr hyn a wnaeth y 
seremoni hon  yn  arbennig oedd mai Tad­ 
cu  Siân  Elisa,  Y  Parchedig  Ieuan  Davies 
oedd yn gweinyddu’r bedydd. 

Noson Roegaidd. 
Trefnir  Noson  Roegaidd  yn  Nhaferna 
Hasapiko  yn Heol  yr  Eglwys Newydd  ar 
Nos Wener, 10 Tachwedd, am 8 o’r gloch 
yr  hwyr.  Os  oes  gennych  ddiddordeb 
ymuno  â’r  criw  i  wledda  cysylltwch  â 
Caroline Rees 01443    205944. Cyflwynir 

Seren Evans, Caru­Leigh Baileys a 
Dane Jones, Ysgol Gyfun Rhydfelen 

gyda Ms Jane Davidson yn yr 
Arddangosfa Gelf 

elw’r  noson  i  Apêl  Libanus,  Cymorth 
Cristnogol. 

Y Gwasanaeth Diolchgarwch 
Cynhaliwyd Gwasanaeth Diolchgarwch ar 
fore Sul, 15 Hydref. Thema’r gwasanaeth 
oedd  “Dathlu  Rhyfeddodau’r  Byd”. 
Cydlynwyd  y  gwasanaeth  gan  Helen 
Prosser a Lowri Gruffydd fu’n llywyddu’r 
Oedfa.  Roedd  gweld  cymaint  o  blant  a 
phobl  ifanc  yn  cyfrannu  o’u  doniau  yn 
codi’r  galon.  Braf  oedd  cael  cwmni 
aelodau Teulu Twm ar fore Sul. 
Fe  ddaeth  y  plant  â  llwyth  o  duniau 

bwyd yn barod i lenwi’r hamperi Nadolig. 
Bydd  cyfle  i  eraill  gyfrannu  bwyd  i’r 
hamperi yn ystod mis Tachwedd. Diolch i 
athrawon    yr  Ysgol  Sul  ac  arweinwyr 
Teulu  Twm  am  ysgwyddo’r  gwaith  o 
baratoi’r plant a’r bobl ifanc. 

Genedigaeth 
Llongyfarchiadau  gwresog  i  Elain  Haf  a 
Prys  Davies,  Llantrisant  ar  enedigaeth 
mab bychan   dydd Iau, 12 Hydref. Dwi’n 
siŵr  y  bydd Hedd  Teifi  yn  llonni  bywyd 
Tad­cu  a Mam­gu,  Geraint Wyn  a  Sarah 
Davies yn Y Groesfaen. 

Alun Gapper a Margaret Bentham 

Dyma gyfle i weld mewn lliw rhai o’r lluniau sy’n hen hanes erbyn. Ydych chi’n 
nabod y criw yma a fu’n dathlu yng Nghapel Sardis, Pontypridd yn 1987? 

Llun o ’r  Gorffennol

PENTYRCH 
Gohebydd Lleol: Marian Wynne 

DYMUNIADAU DA 
Dymunwn adferiad buan a llwyr i Henry 
Jones,  cigydd  y  pentref,  sydd  wedi 
derbyn  llawdriniaeth  yn  yr  ysbyty  yn 
ddiweddar. 

GENEDIGAETH 
Llongyfarchiadau i Huw a Cathy Davies 
ar  enedigaeth  eu  merch  fach,  Bethan. 
Mae  Huw  yn  fab  i  Margaret  Davies, 
Cefn Llan a dymunwn yn dda iddynt fel 
teulu bach yn Llundain. 

SWYDD NEWYDD 
Llongyfarchiadau  gwresog  i  Sara 
Pickard  ar  gael  swydd  fel  Swyddog 
P r o s i e c t   P a r t n e r i a i d   M ewn 
Gwleidyddiaeth  gyda  MENCAP.  Bydd 
Sara  yn  teithio  o  gwmpas  Cymru  yn 
annog  pobl  ag  anghenion  arbennig  i 
ddefnyddio  eu  pleidlais.  Pob  lwc  i  ti 
Sara wrth  ddechrau  ar  swydd  bwysig  a 
diddorol. 

MERCHED Y WAWR 
Nia  Wyn  Jones  oedd  y  siaradwraig 
wadd  ym mis Hydref.    Fel  artist mewn 
metel,  mae  Nia  yn  cynllunio  ac  yn 
gwneud  pob  math  o  bethau  o  fetel  ac 
mae  wedi  ymgymryd  ag  amrywiaeth 
fawr  o  gomisiynau,  o  fyrddau  adar  i 
glwydi mawr (e.e. clwyd Ysgol Mynydd 
Bychan.).  Cawsom  noson  ddifyr  iawn 
yn  gwrando  ar  Nia  yn  sôn  am  ambell 
dro  trwstan  wrth  iddi  drin  y  metel,  yn 
ogystal  â  darlun  byw  o  rai  o’i 
chwsmeriaid. Yn wir,  ’roedd ei hafiaith 
byrlymus a’i brwdfrydedd yn heintus ac 
yn  sicr mae  deunydd  llyfr  yn  y  straeon 
am    y  gweithdy  yn  “garej  mam”  a’i 
chwsmeriaid  diddorol.  Erbyn  hyn  mae 
ei  gwaith  wedi  ei  allforio  mor  bell  â’r 
U.D.A.  a Dubai a  phan nad  yw Nia  yn 
dyrnu  metel  mae  hi’n  gweithio  fel 
gohebydd  celfyddydol  i  S4C.    Gellir 
gweld  peth o’i gwaith yn oriel Crefft yn 
y Bae. Yn ogystal, ceir enghreifftiau o’i 
gwaith ar wefan  www.nia.wales.com 

CLWB Y DWRLYN 
“Dirgelwch  Craig  y  Nos”  oedd  teitl 
sgwrs  Dilwyn  Jones  i  Glwb  y  Dwrlyn 
yn    Nhafarn  y  Lewis  ym  mis  Hydref. 
Fe’n  harweiniodd  i  Rennes­le­Château 
ger  Carcassonne  gan  ddyfalu  am 
gyfoeth    annisgwyl  yr  offeiriad 
cyffredin  Saunière.  O  ble  cafodd  yr 
arian  i  adnewyddu  yr  eglwys?  Beth 
oedd  y  gyfrinach?  A  oedd  arwyddocâd 
i’r geiriau “Et in Arcadia ego” ar garreg 
fedd  gerllaw?  Yna  drwy  gyfres  o  gyd­ 
ddigwyddiadau daeth ar draws y geiriau 
eto  yng  Nghraig  y  Nos  –  a  dyna 
gyfrinach arall  i’w datrys!  Felly,  noson 
ddiddorol  yn llawn o ddirgelion a chyd­ 
ddigwyddiadau. 
Er nad yw cyn gartref Adelina Patti ar 

ei orau erbyn hyn, mae’n werth ymweld 
â pharc  gwledig Craig y Nos. Mae yno 
lyn  a  safle  i  gael  picnic  a  llwybrau 
hyfryd ar hyd glan yr afon a’r goedwig. 

Dangoswch fod y 
Gymraeg yn iaith i'r 
ganrif newydd! 

Mae  deiseb  ymgyrch  dros  barth  .cym 
nawr  ar­lein.  Ewch  i  www.dotcym.org 
i'w harwyddo. 
Bydd llwyddiant ymgyrch dotCYM yn 

ffordd  ymarferol  o  gynyddu'r  defnydd 
o'r Gymraeg ar y we. 
Bydd parth  .cym  ar gael  i  gwefannau 

sydd  drwy  gyfrwng  y  Gymraeg  neu 
sydd mewn iaith arall ond o ddiddordeb 
Cymreig. 
Mae'n  dilyn  llwyddiant  ymgyrch  y 

Catalaniaid dros  .cat. Ers  i  .cat ddod yn 
weithredol  mae  nifer  y  gwefannau  sy'n 
defnyddio  Catalaneg  wedi  cynyddu 
33%.  Nid  parth  ar  gyfer  Cymru  fel 
gwlad yw hon ond ar gyfer cymuned yr 
iaith  a'r  diwylliant  felly  gall  siaradwyr 
Cymraeg  yn  Y  Wladfa  ei  ddefnyddio 
neu gymdeithas Gymraeg yn America. 
Gwnewch  y  Gymraeg  yn  iaith  heb 

ffiniau. Danfonwch y neges ymlaen i'ch 
cyfeillion. 
Os ydych yn aelod o gymdeithas, clwb 

pel­droed  neu  rygbi,  sefydliad,  cyngor 
neu fusnes beth am roi cynnig eu bod yn 
cefnogi  .cym  mewn  egwyddor?  Bydd 
hynny'n  hwb  fawr  i'r  cais  hefyd.  Beth 
am  gysylltu  â'ch  cynrychiolwyr  lleol? 
Mae  hon  yn  ymgyrch  gall  uno  pobl 
Cymru  a  Chymry  dramor.  Danfonwch 
ebost  neu  lythyr  i  gadarnhau  unrhyw 
gefnogaeth a gewch. 
Sion T. Jobbins 
Aberystwyth 

Evita 
yng Nghreigiau 

Agorwyd tymor newydd Clwb y Dwrlyn 
yn Neuadd  yr Eglwys, Creigiau ar Fedi 
29ain  yng  nghwmni  Catrin  Dafydd  a’i 
ffrindiau,  sef  Hywel  Griffiths,  Iwan 
Rhys a’r cymeriad unigryw o Batagonia 
­ Evita Morgan. Noson i’w chofio oedd 
hon.  Talent  ieuanc  ein  cenedl  yn 
disgleirio,  a  chynulleidfa  deilwng 
hwyliog yn mwynhau bob munud. 

Mae  Catrin  o  Waelod  y  Garth,  ac  yn 
adnabyddus  inni  i  gyd  wrth  gwrs  fel 
enillydd cenedlaethol cyson yn  yr Urdd 
gyda’i  gwaith  llenyddol.  Hi  sy’n 
gyfrifol  am  y  cylchgrawn  blynyddol  ar 
adeg yr Eisteddfod, ‘Dim Lol’ ­ olynydd 
‘Lol’ ­ ac fe gyhoeddodd ei nofel gyntaf 
‘Pili  Pala’  yn  gynharach  eleni.  Daw 
Hywel  ac  Iwan  o  ardal  Caerfyrddin,  y 
ddau  yn  ffrindiau  coleg  Aber  i  Catrin, 
yn feirdd ‘newydd’ o bwys, a nhwythau 
hefyd  yn  enillwyr Prifwyl  yr Urdd. Yn 
cadw  trefn  arnyn  nhw  ­  ac  ar  y 
gynulleidfa!  ­  roedd  Evita Morgan.  Yn 
wir cymaint oedd ei chyfraniad nes iddi 
roi Catrin druan yn y cysgod braidd! 

Cafwyd  plethiad  o  gerddi  a  chaneuon 
difyr  gan  Iwan  a  Hywel,  a’r  ddau  yn 
dangos  eu  doniau  rhyfeddol  gyda 
geiriau. Ein  swyno  ag  acen  felodaidd  y 
Paith a wnaeth Evita mewn cerdd a chân 
a  stori  herfeiddiol.  Daeth  yn  amlwg  ei 
bod  ar  ymweliad  â  Chymru  i  ddau 
berwyl,  sef  i werthu cynnyrch ei gwlad 
– cafwyd tun o Fray Bentos yn wobr am 
limrig  –  ac  i  chwilio  am  ŵr  cefnog, 
rhywiol.  Er  bod  dynion  cefnog  yn  y 
gynulleidfa, ni chymrodd ffansi at yr un 
ohonyn nhw .. 

Bydd  Catrin  (a  falle  Evita),  Iwan  a 
Hywel yn teithio Cymru gyda’u sioe yn 
ystod yr hydref, dan nawdd yr Academi 
Gymreig. Aelodau eraill y sioe yw Eurig 
Salisbury  ac  Aneurin  Karadog. 
Cyhoeddir cyfrol o gerddi’r daith hefyd. 
Da  gweld  talent  ifanc  yn  cael  cyfle  i 
ddangos a datblygu eu doniau.

GILFACH GOCH 
Gohebydd Lleol: 
Betsi Griffiths 

Ar werth: 
Telyn Aida 

(i ddysgwyr / i ddechreuwyr/ 
h.y. ' beginner's harp' ). 

Lliw: mahogany. 
Tair blwydd oed ­ fel newydd. 

Ffoniwch 029 20891559 
(nosweithiau a 

phenwythnosau). 

TONYREFAIL 
Gohebydd Lleol: 

Helen Prosser – 01443 671577 

YSGOL GYNRADD 
GYMRAEG 
TONYREFAIL 

Sioe ‘Ar y Ffordd’ 
Daeth Gari Gofal  ac Eli Eco  i  addysgu  a 
diddori’r  holl  ysgol  gyda’u  sioe  ‘Ar  y 
Ffordd’.   Cafodd pawb hwyl  yn gwylio’r 
perfformiad  a  dysgu’r  caneuon  bachog. 
Diolch i’r Brodyr Gregory. 

Mrs Gwen Emyr 
Diolch  yn  fawr  i Gwen  Emyr  am  ddod  i 
siarad  â’r  ysgol  am  waith  yr  elusen 
‘Tearfund’  yn  Bolivia.    Cafwyd  hanes 
prosiect  Yanapakuna  sydd  yn  helpu 
pentrefi  tlawd  Qeuchen  ym  mynyddoedd 
yr Andes. 

Diwrnod Technoleg 
Cafodd Blwyddyn 6  y  cyfle  i  ymweld  ag 
Ysgol  Gyfun  Llanhari  i  gymryd  rhan 
mewn  gweithdy  technoleg.    Tra  yno 
cafwyd  y  cyfle  i  gynhyrchu  tryfflau 
siocled a bocsys i’w storio.  Gwerthwyd y 
bocsys  tryfflau  yn  yr  ysgol  a 
phenderfynodd y dosbarth roi’r elw tuag at 
ymgyrch ‘Tearfund’  yn Bolivia.   Diolch  i 
athrawon  Llanhari  am  eu  help  ­  roedd  y 
tryfflau’n flasus iawn! 

‘A Ghost in the Attic’ 
Bu Blynyddoedd 5 a 6 yn ddigon ffodus i 
weld  cynhyrchiad  Theatr  Sbectacle  o’r 
ddrama am yr Ail Ryfel Byd ‘A Ghost  in 
the  Attic’.    Roedd  y  perfformiad  wedi 
plesio  yn  fawr,  er  bod  rhai  wedi  cael  eu 
dychryn gan wrach y Rhibyn! 

Jambori’r Urdd 
Tro  Blynyddoedd  3  a  4  oedd  hi  i  fynd  i 
Jambori’r Urdd yng Nghanolfan Hamdden 
Llantrisant.    Roedd  y  plant  a’r  athrawon 
wedi mwynhau’r canu. 

Miss Betsi Griffiths 
Diolch  yn  fawr  i Miss Betsi Griffiths  am 
ddod  i  siarad â  phlant Blwyddyn 6  am ei 
hatgofion  am  gyfnod  y  rhyfel  yn  y 
Gilfach.    Roedd  y  plant  wedi  mwynhau 
cael cyfle i holi cwestiynau am y cyfnod a 
gwrando ar hanesion Miss Griffiths. 

Rygbi 
Profodd  y  timau  rygbi  lwyddiant  ysgubol 
yn eu gêmau diweddar.  Mae gan y timau 
hyfforddwyr  penigamp  yn Mr Rees  a Mr 
Llewellyn. 
Tîm A 
25­ 0 Ysgol Abercerdin 
35­5 Ysgol Tref Wiliam 
30­5 Tonyrefail Primary 
25­10 Ysgol Hendreforgan 
Tîm B 
10­0 Ysgol Abercerdin 
10­5 Ysgol Tref Wiliam 
15­0 Tonyrefail Primary 
5­5 Ysgol Henderforgan 

PENBLWYDD 
Llongyfarchiadau  a  phob  dymuniad  da  i 
Miss  Edwina Roberts Bron Awel Cambrian 
Avenue  a  ddathlodd  ei  phen­blwydd  yn 
ddiweddar. 

MARWOLAETH 
Daeth  y  newydd  trist  am  farwolaeth  Mrs 
Lena  Mainwaring  yn  85oed.  `Doedd  Mrs 
Mainwaring ddim wedi mwynhau iechyd da 
yn  ddiweddar.  Daeth  ei  rhieni  i  Gilfach  o 
Bardi  yn  yr  Eidal  ac  agor  Caffe  a  gwerthu 
hufen  ia.  Priododd  Lena  a  Mr  Dai 
Mainwaring a dechreuon nhw gwmni bysiau 
Mainwarings.  Lena  oedd  y  ferch  gyntaf  i 
gael  trwydded gyrru bws yn Ne Cymru. Pan 
gaeodd  y  pwll  glo  cafodd  cwmni 
Mainwarings  y  gwaith  o  gario'r  glowyr  i'r 
pyllau  tu  allan  i'r  cwm megis  y  Cwm  yn  y 
Beddau  a  Lewis  Merthyr  yn  Nhrehafod. 
Wedi  marwolaeth  sydyn  ei  gŵr  rhai 
blynyddoedd  yn  ôl  cariodd  Lena'r  busnes 
ymlaen ar ei phen ei hun. Roedd bob amser 
yn barod i helpu mudiadau yn y cwm. Roedd 
yn trefnu gwyliau a theithiau tramor ac roedd 
yn  gofalu  ei  hunan  bod  ei  chwsmeriaid  yn 
cael ystafelloedd da. 
Bu  farw  un  arall  o  gymeriadau'r  cwm  sef 

Mr John Davies neu `Jacky Bwl' fel roedd yn 
cael ei adnabod am iddo ddod yn wreiddiol o 
Ynys y bwl Yn y dyddiau pan oedd y glowyr 
yn cael glo wedi ei ollwng ar yr heol tu allan 
i'r  tŷ roedd Jacky yn barod i'w gludo i'r cwt 
glo. 

DADORCHUDDIO COFEB 
Dydd Sadwrn Hydref 2lain dadorchuddiwyd 
cofeb  ar 133 High Street  i  gofio  am George 
Prowse  a  aned  yn  y  ty  yn  1886.  Enillodd 
George Croes Fictoria  am ei ddewrder yn  y 
Rhyfel Byd Cyntaf. 
Dywed  yr  Adroddiad  i  George  Prowse  ar 

Fedi  2  1918  yn  Pronville  Ffrainc  arwain 
parti o ddynion yn erbyn cadarnle y gelyn ac 
iddo  gipio  23  o  garcharorion  a  pump  dryll 
peiriant.  Dywedir  hefyd  iddo  ddangos 
gwrhydri  eithriadol  ar dri  achlysur arall. Bu 
farw ar faes y gad yn 32oed ar Fedi 27 1918 
gan  wybod  iddo  gael  ei  enwebu  am  Groes 
Fictoria.  `Does  neb  yn  gwybod  lle  mae  ei 
fedd ond mae ei enw gyda 9,000 arall mewn 
mynwent  ger  Vis­en­Artois  ger  Arras 
Gogledd Ffrainc. 

Capel y Ton 
Trist  iawn  i nifer  ohonom yw gweld  yr 
arwydd  ‘SOLD’  y  tu  allan  i  Gapel  y 
Ton.  Gwerthwyd  y  capel  mewn 
arwerthiant  ym  mis  Awst  a’r  sôn  yw 
iddo gael ei werthu am tua £30,000. 

Symud i’r Gogledd 
Pob  dymuniad  da  i  Miss  Jean  Thomas 
sydd wedi symud o’i chartref yn y Stryd 
Fawr i gartref yn ardal Prestatyn. 

CYNGERDD 
CÔR MEIBION TAF 

Cyflwynydd: Garry Owen 
Soprano: Gwawr Edwards 
Tenor: Dafydd Edwards 

ac ym mhresenoldeb Tywysog 
Seeiso o Lesotho 

Capel Y Tabernacl, 
Yr Aîs, Caerdydd. 

Nos Wener Tachwedd 17 
am 7.30 y.h. 

Tocynnau £5 gan aelodau’r Côr 
a’r Capel, ac wrth y drws. 
Elw i Apel Clinig Lesotho

PONTYPRIDD 

Gohebydd Lleol: Jayne Rees 

YSGOL 
EVAN JAMES 

www.ysgolevanjames.co.uk 

LLONGYFARCHIADAU 
Llongyfarchiadau  i  Miss  Meinir  Morris  ar 
enedigaeth  merch,  Mattea  Wen,  a  chwaer 
fach i Monty. 

FFARWEL A CHROESO 
Hwyl  fawr  a  diolch  yn  fawr  i  Mr  Robin 
Hughes  am  ei  holl  waith  caled  dros  y 
blynyddoedd a dymuniadau gorau iddo yn ei 
swydd  newydd  yn  Adran  Addysg  B.B.C. 
Cymru a diolch hefyd  i Mrs. Delyth Brown 
sydd wedi bod yn dysgu gyda ni am gyfnod. 
Croeso  i Mrs.  Bethan  Persa  sydd  wedi  bod 
yn dysgu yn yr ysgol ers mis Medi a chroeso 
'nol  i  Miss  Emma  Russell  a  Miss  Rebecca 
Noakes.    'Rydym  hefyd  yn  croesawu'r  holl 
fyfyrwyr sydd yn yr ysgol. 

CYDYMDEIMLO 
'Rydym  yn  cydymdeimlo  gyda  Mrs.  Karen 
Miles ar farwolaeth sydyn ei thad. 

YMWELIAD Â'R AMGUEDDFA 
Cafodd plant dosbarthiadau 5 i 15 fodd i fyw 
yn Yr Amgueddfa yn dysgu am hanes 
'Yr  Hen  Bont'  ac  yna  cafodd  pob  dosbarth 
gyfle i arbrofi mewn gweithdy trwy adeiladu 
pontydd allan o “Knex”. 

YR URDD 
Mwynhaodd  plant  blwyddyn  6  benwythnos 
yng Ngwersyll Yr Urdd  yn Llangrannog  yn 
cymryd  rhan  ym  mhob  gweithgaredd;  a  bu 
plant blynyddoedd 3 a 4 yn Jambori Yr Urdd 
yn  Llantrisant  o  dan  arweiniad  Martyn 
Geraint.  'Roedd y plant wrth eu boddau bod 
Martyn wedi  gwisgo  fel  Elvis  Presley  ac  fe 
gafodd Jac Jenkins ei ddewis i gymryd rhan 
yn un o'r caneuon. 

GWASANAETH CYNHAEAF 
Cafwyd  cyfraniadau  llafar  a  cherddorol  gan 
bob  dosbarth  yn  y  gwasanaeth.  Casglwyd 
£280  tuag  at  elusen  yr  ysgol  eleni  sef 
Sefydliad  Y  Galon.  Diolch  i  Mrs.  Gillian 
Frowen am addurno'r neuadd. 

YMWELWYR 
Diolch  yn  fawr  i  Mrs.  Gwen  Emyr  fu'n 
dysgu  blwyddyn  5  am  Yr  Hen  Destament. 
Cafodd pob plentyn dystysgrif am eu gwaith 
caled yn ystod y gwersi. 
Daeth  Y  Brodyr  Gregory  i'r  ysgol  i 
berfformio  sioe  am  ddiogelwch  y  ffordd  ac 
ail­gylchu. Dysgodd y plant nifer o ganeuon 
ac  'roedd  y plant wrth eu boddau ar ôl  i Mr 
Ioan  Thomas  gael  ei  ddewis  i  yrru  'car'  Y 
Brodyr Gregory. 

CYNGOR YR YSGOL 
Mae'r  Cyngor  yn  brysur  yn  trafod 
gwelliannau i amgylchfyd yr ysgol. 

CYMDE I THAS   RH I EN I   AC 
ATHRAWON 
Dyddiad  pwysig  i'w  gofio  :  bydd  Y  Ffair 
Nadolig  yn  neuadd  yr  ysgol  ar  Dachwedd 
30ain. 

CHWARAEON 
Cyrhaeddodd  tîm  rygbi'r  ysgol  rownd 
gynderfynol  twrnament  Ysgol  Gynradd 
Carnetown  ym mis Medi  a  cholli  o  15  i  10 
yn  erbyn  Ysgol  Carnetown;  ac  mae  Dillon 
Lewis, Mathew Parfitt  a Greg Mogford yng 
ngharfan  rygbi  ysgolion  Pontypridd  dan  11 
oed. Pob lwc fechgyn! 

PROFIAD IASOER YN 
AROS YNG NGHOF UN 
O SÊR ‘COWBOIS’ 

Roedd  ffilmio yng nghanol nos yng ngerddi 
hen  blasty  ym Mro Morgannwg  yn  brofiad 
arswydus  i’r  actor  Geraint  Todd,  sy’n 
chwarae  rhan  Manny  yn  y  ddrama  ysgafn 
Cowbois ac Injans. 

“Rhaid  cyfadde,  ces  i  lond  twll  o  ofn  ­ 
roedd  hi’n  dywyll  fel  bol  buwch  ac  roedd 
angen  ffilmio’r holl  olygfa mewn un noson. 
Roedd  adfail  o  blasty  yn  gefndir,  wyneb 
bygythiol  Simon  Fisher  yn  rhythu  arno  fi  a 
phethe’n mynd o ddrwg i waeth i Manny.” 
Mae  gwylwyr  y  gyfres  newydd  yma  yn 

barod wedi gweld Manny, yr arwerthwr ceir 
diweddara’  i ymuno â staff garej Wheeler’s, 
yn mynd i bob math o drafferth.  Mae’n cael 
affêr gyda Jo­Jo, merch ei fos a ffrind gorau 
ei wraig, mae wedi aberthu ei freuddwyd roc 
a rôl  a gadael  ei  fand yn Llundain  er mwyn 
dod adre  i Drefawr i gefnogi ei wraig, ac ar 
ben  hynny  i  gyd,  mae  gwraig  ei  fos  yn 
darllen  ei  law  ac  yn  darogan  y  bydd  yn 
marw’n ifanc. 
Mae  Geraint  Todd  yn  awyddus  iawn  i 

bellhau  ei  hun  o’i  gymeriad  ar  y  sgrin. 
“Dyw  e  ddim  fel  fi  o  gwbl,  gobeithio!” 
meddai,  “mae’n  cymryd  pethe  gormod  o 
ddifri’ ac yn berson eitha’ dan din yn y bôn. 
Eto  i  gyd,  dyna  sy’n  neud e’n werthwr  ceir 
da  ­  er  bydde’n  i  byth  ishe  prynu  car  oddi 
wrtho!” 
Mae  Geraint  yn  wyneb  cyfarwydd  ar  y 

sgrin fach yng Nghymru ac wedi ymddangos 
mewn  nifer  o  ddramâu  adnabyddus  fel  Y 
Palmant  Aur,  The  Bench  a  A Mind  to  Kill. 
Ei brif rôl cynta oedd yn chwarae rhan Ifs yn 
y  ddrama  Pam  Fi  Duw?  Er  ei  fod  wedi 
mwynhau’r  profiad  diweddara  o  weithio  ar 
‘Cowbois’  yn  fawr,  mae’r  actor  sy’n 
enedigol  o  Bontypridd  ac  yn  gyn­ddisgybl 
Ysgol  Rhydfelen,  yn  cyfadde  bod  swildod 
bron  a’i  rhwystro  rhag mynd  yn  actor  yn  y 
lle cynta’. 
“Ro’n  i’n  casáu  actio  yn  yr  ysgol  ac  yn 

teimlo’n  reit  anghyfforddus  o  flaen 
cynulleidfa.    Fe  nes  i  benderfynu  mynd  i 
astudio hanes yn y Brifysgol a rhoi’r actio i’r 
neilltu  am  ychydig,  ond  ar  ôl  graddio  fe 
ddaeth cyfle i fynd nôl ac fe benderfynais roi 
tro  arall  arni.      Fi  ‘di bod  yn  ffodus  iawn  i 
gael  llawer  o  gyfleoedd  a  heb  ddifaru’r 
penderfyniad o gwbl.” 
Cowbois ac Injans. Nos Sul, 9.00pm, S4C 
Cynhyrchiad Opus TF 

Babis Newydd. 
Llongyfarchiadau  i Hywel  a  Jo,  Berw Road 
ar  enedigaeth  merch  fach,  Layla May. Mae 
Mam­gu  a  Tad­cu  Shan  a  Robert  Thomas, 
Graigwen Parc wrth eu bodd a’u hwyres fach 
gyntaf. 

Croeso  i  Ffion  Lili,  merch  fach  i  Clare  a 
Kevin Griffiths ­ aelod diweddaraf   Clwb y 
Bont. Newyddion ardderchog! 

Dymuniadau  gorau  i  Branwen  Evans  ac 
Alun  Cox,  Porth  ar  enedigaeth  eu  plentyn 
cyntaf­alto  neu  soprano  fach  newydd  i  Gôr 
Godre’r Garth. 

Dyweddïo. 
Llongyfarchiadau  i  Siwan  Francis,  merch 
Dave  a Margaret,  Parc  Prospect,  Graigwen, 
ar  ei  dyweddiad  â  Tom  Rainsbury  ­  yn 
wreiddiol  o  Frongest,  Castell  Newydd 
Emlyn. Mae Tom yn  gyd­lynydd  i  “Dragon 
Sports”  a  Siwan  yn  dysgu  yn  Ysgol  y 
Castell, Caerffili. Maent wedi ymgartrefu ym 
Mhontllanfraith. 

Cydymdeimlad 
Gan nad oedd cyfraniad i rifyn ddiwethaf  y 
Tafod o’r ardal hoffwn estyn cydymdeimlad 
ag  Aled  Thomas,  Lan  Close,  Graigwen  a 
gollodd ei dad, Emlyn Thomas, Penybont yn 
ystod mis Awst. 

Croeso 
Pob  hwyl  i  Wil  Morus  Jones  wrth  iddo 
symud  i’w  gartref  newydd  ar  y  Comin. 
Preswylwyr newydd Uwch Foty yw Eurgain 
Haf  ac  Ioan  Thomas,  Caerdydd.  Mae 
Eurgain yn gweithio i S4C ac  Ioan yn athro 
yn  Evan  James  tan  y  Nadolig  cyn  iddo 
ddechrau  ei  swydd  newydd  fel  Dirprwy 
Bennaeth Ysgol Gymraeg Abercynon. 
Croeso mawr i chi i Bontypridd. 

Newyddion? 
Os  oes  newyddion  gyda  chi    i’r  Tafod  am 
ddigwyddiadau  yn  ardal  Pontypridd 
cysylltwch â fi cyn yr 20 fed o bob mis­ beth 
am hanesion pobl Maesycoed, Cilfynydd, Y 
Graig a Threfforest?? 
Ffoniwch  014443  405837  neu 

jayne.rees@virgin.net

FFYNNON TAF   NANTGARW 
A GWAELOD Y GARTH 

Gohebydd Lleol: Martin Huws 
029 20 811413 neu martin@huws1.fsnet.co.uk 

TONTEG A 
PHENTRE’R 

EGLWYS 
Gohebydd Lleol: 

Sylfia Fisher 

Cychwyn Cwrs Meddygaeth 
Pob  dymuniad  da  i  Manon  Phillips,  merch 
John  a  Rae  Phillips  Tonteg  sydd  wedi 
cwblhau  ei  gradd  PhD  ac  sydd  nawr  yn 
cychwyn cwrs meddygaeth yn Southampton. 

Blwyddyn yn Sbaen 
Dymuniadau da i Ffion Davies merch Carys 
ac  Elwyn  Davies  Y  Dell,  Tonteg  sydd 
newydd gychwyn ar flwyddyn o astudio yng 
Nghordova  yn  Sbaen  fel  rhan  o’i  chwrs 
gradd. Gobeithio bydd Mam a Dad yn cofio 
mynd â  chopi o’r Tafod  iddi hi pan  fyddant 
yn ymweld hanner tymor ! 

Jonesiaid ar Wasgar! 
Mae mynd  â  chopïau  o’r  Tafod  i’r  teulu  yn 
waith go gostus  i Wyn a Rhian Lloyd Jones 
Tonteg  y  dyddiau  yma!  Ar  wahan  i  Sioned 
eu  merch  hynaf  sydd  bellach  wedi 
ymgartrefu  yng  Nghaerdydd  mae’r  plant 
wedi mynd  i  bedwar ban byd. Fel Ffion, yn 
Sbaen mae  Lowri  ar  hyn  o  bryd,  yn  dysgu 
Saesneg  yn  Galacia  yng  ngogledd  orllewin 
Sbaen  gyda’r  Cyngor  Prydeinig.  Mae  ei 
hefaill Osian wedi crwydro dipyn yn bellach 
a newydd ddechrau cyfnod fel athro Saesneg 
yn  Japan.  Ei  fwriad  yw  aros  yno  am 
flwyddyn cyn dechrau cwrs gradd uwch ym 
Mhrifysgol Warwick. Mae Llinos eu chwaer 
hŷn  wedi  bod  yn  Tseina  ers  bron  i  dair 
blynedd erbyn hyn yn dysgu Saesneg mewn 
Ysgol  Siapaneaidd  yn  Shanghai.  Byddwn 
ni’n  edrych ymlaen at glywed eu hanesion  i 
gyd. 

Swyddi Newydd 
Gyda  chymaint  o  bobl  ifanc wedi  ffarwelio 
â'r  ardal  yn  ddiweddar  (dros  dro  gobeithio) 
mae’n braf cael croesawu rhai’n ôl adre. Pob 
dymuniad  da  i  Lowri  Llywelyn  a  Ceren 
Jones,  y  ddwy  o’r  Dell  yn  Nhonteg  wrth 
iddyn nhw ddechrau ar eu swyddi newydd ar 
ôl  graddio  ym  Mhrifysgol  Caerdydd  eleni. 
Mae  Ceren  ar  staff  Prifysgol  Caerdydd  a 
Lowri  yn Uned Gyfieithu’r Cynulliad. 

Iechyd Gwell 
Braf  clywed  bod  Meima  Morse,  cyn 
ohebydd  Tafod  Elái  ar  gyfer  yr  ardal  hon 
wrth  ei  phethau  eto  ac  yn  dal  i  wella.  Fe 
dreuliodd  Meima  gyfnod  yn  Ysbyty 
Brenhinol  Morgannwg  yn  ddiweddar  ond 
erbyn hyn mae hi wedi cael mynd adre yn ôl 
i Langeitho. 

Penblwyddi 
Llongyfarchiadau a chyfarchion pen­blwydd 
i Menna Davies High Mead Pentre’r Eglwys 
a Manon Humphreys Y Padocs  , y ddwy yn 
cyrraedd  eu  deunaw  oed  y  mis  yma.  Bydd 
Menna  yn  dathlu  ar  y  14eg  a Manon  ar  yr 
16eg. 

AGOR CANOLFAN £3.5m 
Mae  Canolfan  Wyddoniaeth  a  Thechnoleg 
gostiodd  £3.5  miliwn  wedi  agor  yng 
Ngholeg Morgannwg ym Mharc Nantgarw. 
Yn y ganolfan bydd hyfforddiant ar gyfer 

y  diwydiannau  awyrofod,  peirianyddiaeth, 
technoleg,  cyfrifiaduron,  adeiladu  a 
gwyddoniaeth. 
“Mae  ein  dyfodol  ni  yng  Nghymru’n 

dibynnu  ar weithwyr  hyderus  sy  wedi  cael 
eu  hyfforddi’n  dda,”  meddai  Jan  Knight, 
prifathrawes  y  coleg.  “Bydd  y  ganolfan  yn 
cynnig  sgiliau  a  chyfleoedd  swyddi,” 
meddai  Prif  Weinidog  Cymru,  Rhodri 
Morgan, agorodd y ganolfan. 
Cafodd Rhondda Cynon Taf £1.8 miliwn 

o arian Ewrop ar gyfer y prosiect. 

SIOP ARTHUR: GWRTHOD 
Yn  rhifyn  Medi  roedd  sôn  am  gais 
cynllunio  i  godi  tri  thŷ  tre  rhwng  32  a  34 
Heol  Caerdydd  ar  safle  hen  siop  grefftau 
cartre Arthur Bickerton. Er  i swyddogion  y 
cyngor ei argymell, mae’r cais wedi cael ei 
wrthod. 
Roedd  y  cais  yn  golygu  parcio  ceir  tu  ôl 

i’r  tai  yn  lle  yn  y  ffrynt  ac  roedd  y 
cynghorydd  lleol  Adrian  Hobson  wedi 
dweud  ei  fod  yn  poeni  am  ddiogelwch 
cerddwyr, gan gynnwys rhai fyddai’n mynd 
i siop y Co­op. 

DAFAD GOLLEDIG? 
Fy hoff stori i yw’r un am gyngor yn Lloegr 
yn  gwario  £10,000  er  mwyn  ymchwilio  i 
bwy  oedd  yn  gwneud  sŵn  brefu  yng 
nghanol cyfarfod cynllunio. 
Gwariodd  Cyngor  Haverley  yng  Nghaint 

y  swm  y  llynedd.  “Mae  hyn  wedi  bod  yn 
hollol  wallgof,”  meddai  aelod  dienw  o’r 
cyngor  “ac  mae  llawer  o  arian  cyhoeddus 
wedi cael ei wastraffu.” 
Y cwestiwn efallai yw pwy benderfynodd 

hyn? Dafad ddu’r teulu? 

A FO BEN ... 
Llongyfarchiadau i Carwyn Huw o Waelod­ 
y­garth a’i ffrindiau Seth a Dafydd Griffiths 
a  Steffan  Tomos  enillodd  y  gystadleuaeth 
Dechnoleg a Gwyddoniaeth. Y gamp? Creu 
pont  o  sbageti,  pont  oedd  yn  dal  73  o 
gwpanau tywod a dau gwpan o gerrig. 

YN BRIN YN Y FANTOL 
Cafodd  cwmni  oedd  yn  cyflenwi  siop 
Makro ym Mharc Nantgarw ddirwy o £600. 
Yn  Llys  Ynadon  y  Rhondda    plediodd  y 
Brodyr  C  C  Brown  o  Biggar,  Swydd 
Lanarc,  yr  Alban,  yn  euog  i  chwe 
chyhuddiad  o  dorri  rheolau  pwysau  a 
mesurau. 
Er  bod  pecynnau’r  cwmni’n  dweud  fod 

rhôl  ffowlyn  yn  pwyso  500g,  doedd  hyn 

ddim  yn  wir  chwech  o  weithiau  ar  Fai  10 
am  fod  pecynnau’n  pwyso  419g,  410g, 
459g, 442g, 419g a 421g. 

WYNEB CYFARWYDD 
Sech  chi’n  trefnu  arddangosfa  pa wynebau 
fyddai’n  cynrychioli  Cymru?  Pantycelyn, 
Daniel Owen, Gwynfor Evans? 
Cafodd  Nancy  Fortune  o  Lan­y­ffordd 

newyddion  annisgwyl  yn  ddiweddar 
oherwydd yn arddangosfa Wynebau Cymru 
yn  yr  Amgueddfa  Genedlaethol  roedd  llun 
o’i  mam Nancy  Gravel.  Yn  1908,  meddai, 
roedd  ei  mam  yn  21  oed  a’r  artist  Fred 
Harris, tad­cu Rolf Harris, beintiodd y llun. 
Mrs  Fortune  a’i  brawd  oedd  wedi  rhoi’r 

llun i’r Amgueddfa Genedlaethol. 

AROS YN Y COF 
Aeth  criw  ohonon  ni  i  wylio  drama 
Tennessee  Williams  yn  y  Theatr  Newydd 
yng  Nghaerdydd.  Drama  am  gelwydd  fel 
cansyr  yn  rhidyllu  teulu  yw  ‘Cat  on  a Hot 
Tin Roof’. 
Mae’n  hir,  bron  yn  dair  awr,  ond  yn 

drawiadol,  y  dramodydd  yn  cyfuno  sgript, 
goleuo  a  sain,  yn  enwedig  sain  oddi  ar  y 
llwyfan, yn gelfydd. 
Trasicomedi  yw  hon,  hiwmor  weithiau’n 

llacio’r  tyndra.  Pan  yw  Big  Mama’n  cael 
gwybod  fod  ei  gŵr  yn  marw  ry’n  ni’n 
disgwyl i’r pregethwr ei chysuro ond mae’r 
dramodydd yn chwalu ein disgwyliadau a’r 
pregethwr yn gadael y llwyfan. 
Y gamp fwya efallai yw bod y dramodydd 

yn  aml  yn  cyfleu  yn  lle  dweud.  Pan  yw 
Maggie’r Gath yn siarad fel pwll y môr mae 
Brick yn codi ei ffon fagl ac yn ei “saethu”. 
Perfformiad  da  iawn.  Cyfoeth  a 

hunandwyll  Perfeddion  De’r  Unol 
Daleithiau  yn  y  pumdegau’n  aros  yn  y  cof 
ymhell ar ôl y perfformiad. 

DIGWYDDIADAU 
CAPEL BETHLEHEM, Gwaelod­y­ 
garth, 10.30am. Tachwedd 5: Cymundeb; 
Tachwedd 12: Y Parchedig Lona Roberts; 
Tachwedd 19: I’w benderfynu; Tachwedd 
26: Y Parchedig R Alun Evans. 

CYLCH MEITHRIN Ffynnon Taf, 9.30­ 
12, ddydd Llun tan ddydd Gwener. 
Taliadau: £4.75 y sesiwn. Ti a Fi, 1.15­2.30 
bob dydd Mawrth. Taliadau: £1.50 y 
sesiwn. 

CYMDEITHAS ARDDWROL Ffynnon 
Taf a’r Cylch: ddydd Mawrth cynta’r mis, 
Clwb Cyn­Aelodau’r Lluoedd Arfog, Glan­ 
y­llyn. Manylion oddi wrth Mrs Toghill, 
029 20 810241.

Cornel 
y 

Plant 

YMUNWCH Â 
ROTA 
CYNLLUN 
PONTIO CYD 
A wyddoch  fod  tua  20,000  o  oedolion 
yn dysgu Cymraeg mewn dosbarthiadau 
yng Nghymru?  Maent angen cymorth y 
Cymry i’w galluogi i groesi’r bont o fod 
yn  ddysgwyr  yn  y  dosbarth  i  fod  yn 
siaradwyr  Cymraeg  yn  y  gymuned. 
Dim  ond  trwy  gyfarfod  â  Chymry 
Cymraeg y gallant ddysgu siarad yr iaith 
yn  naturiol,  dysgu  am  fywyd  Cymraeg 
yr  ardal,  a  dod  yn  rhan  ohono.    Iaith 
leol,  iaith  bob  dydd,  sy  eisiau  arnynt, 
nid  iaith  ffurfiol  y  llyfrau gramadeg a’r 
geiriadur. 
Gallwch  chi  helpu  mewn  ffordd 
ymarferol  iawn  trwy  fod  yn  rhan  o 

Ymunwch heddiw 
a chael y  boddhad o weld  y dihyder eu 
Cymraeg yn blodeuo i fod yn siaradwyr 
Cymraeg  oherwydd  eich  cymorth  a 
charedigrwydd. 
Bydd  cyn  lleied  â  3  awr  y  flwyddyn 

yn gwneud gwahaniaeth. 

Cysylltwch â 

Rhian James ­ Swyddog Datblygu  ­ 
Morgannwg 
52 Coniston Rise, Cwmbach, 

Aberdar CF44 OHW 

Ffon 07762 807484 
E bost: rhianlj@aol.com 

‘Gynllun  Pontio’  a  drefnir  gan  CYD. 
Heb glymu’ch hun yn ormodol, fyddech 
yn  dod  i  gyfarfod  â  dysgwyr  yn  eich 
ardal  ambell  waith  (yn  wythnosol, 
unwaith  y  mis,  neu  unwaith  y  tymor), 
gyda  Chymry  eraill,  i  gael  sgwrs 
hamddenol  ac  anffurfiol  –  naill  ai  am 
ryw 20/30 munud ar ddiwedd  dosbarth 
Cymraeg 

Y GLAW 
Dych chi wedi llwyddo i 
gadw‛n sych yn ystod yr 
wythnosau diwetha ‘ma? 
Welingtyns, cotiau glaw, 
ymbarels ac ati. 

Gawsoch chi law drwy‛r to? 

Dyma ichi lun ohonon ni‛n tri 
yn trio cadw‛r llawr yn sych; 
diolch bod yr adeiladydd 
wedi dod aton ni‛n reit handi!

Papur Bro yn 
Ganolbwynt 
Drama Radio 

Wedi  gyrfa  gyffrous  ar  Fleet  Street  fel 
golygydd  nos  ar  bapur  tabloid  y  Sun 
mae Sam Snape yn dychwelyd i Gymru 
i  ymddeol  a  chael  hoe  o  brysurdeb  y 
ddinas. 
Digon tawel yw ei fywyd ef a’i wraig 

tan  iddo  dderbyn  y  cynnig  i  fod  yn 
olygydd  y  papur  bro  Tre  Pawb.  Daw 
Sam â gogwydd newydd i’r hanes lleol a 
buan  y  daw  llwgrwobrywo,  noethni  a 
straeon  enllibus  yn  rhan  annatod  o’r 
papur – a’r gymuned. 
Drama  gomedi  newydd  sbon  yw 

Rhacsyn Sam Snape gan Wynfford Ellis 
Owen  sy’n  cael  ei  darlledu  ym  mis 
Hydref  a  Thachwedd  ar  BBC  Radio 
Cymru ar ddydd Sadwrn am 12pm. 
“Ro’n i isie sgwennu drama wreiddiol 

gan  ddewis  thema  nad  oedd  neb  wedi 
ymdrin  â  hi  o’r  blaen,”  esbonia 
Wynfford. 
“Yn  Rhacsyn  Sam  Snape  dwi’n 

ymateb  i  themâu  a  sefyllfaoedd  cyfoes 
ac amserol gan gynnwys Big Brother, y 
Cynulliad, y wasg yng Nghymru a rôl y 
papur bro mewn cymdeithas.” 
Gyda  phapur  dyddiol  Y  Byd  ar  fin 

cael  ei  lansio mae  sefyllfa’r ddrama yn 
hynod o amserol.  Bydd arweinwyr rhai 
o’n sefydliadau pwysicaf yn ymddangos 
yn  y  stori  hefyd  wrth  i’r  dramodydd 
ymdr in   â   t h emâu   amser ol   a 
digwyddiadau  go  iawn  yn  y  Gymru 
fodern. 
“Prin  sobor  yw’r  dychan  mewn 

dramâu Cymraeg. Ro’n i am grafu o dan 
wyneb  sefydliad  y  papur  bro  a’r 
gymdeithas  sydd  ynghlwm  wrthi.  Mae 
hyn  yn  rhan  allweddol  o’r  traddodiad 
Cymraeg ac roedd yn bwysig i mi fod y 
ddrama  yn  gynhenid  Gymreig.  Er  bod 
’na  lawer  o  dynnu  coes  mae  ’na  barch 
mawr at y traddodiad, cofiwch.” 
Wynfford Ellis  Owen  ei  hun  fydd  yn 

chwarae  rôl  Sam  Snape  ac  yntau  oedd 
yn gyfrifol am ddewis actorion i leisio’r 
cymeriadau. 
“Roedd hi’n holl bwysig i mi gael cast 

cryf i gyflwyno’r ddrama a dwi’n hapus 
iawn  gyda’r  criw.  Dwi  wedi  gweithio 
gyda  phob  un  o’r  actorion  o’r  blaen  ac 
mae ’na dalent mawr yna.” 
Rhian Morgan  sy’n  actio  rhan Mefus 

Ann, gwraig Sam, John Pierce Jones yw 
Phil y newyddiadurwr, mae Lisa Palfrey 
a Carys Eleri yn portreadu cyn­gariadon 
Sam  o  Lundain,  Dafydd  Emyr  yn 
chwarae rhan Mr Prydderch sy’n Aelod 
y  Cynulliad  a  Llŷr  Evans  yw’r  cyw 
newyddiadurwr Clint. 
Cynhyrchiad Cambrensis yw Rhacsyn 

Sam Snape ar gyfer BBC Radio Cymru. 

Cymdeithas 
Wyddonol Cylch 

Caerdydd 
Cynhelir  pob  cyfarfod  (heblaw  am  y 
gynhadledd  genedlaethol)  yn  ystafell 
G77  ym  mhrif  adeilad  y  Brifysgol  yn 
Park  Place  (gyferbyn  â  Undeb  y 
Myfyrwyr)  am  7.30pm,  oni  hysbysir  yn 
wahanol. 
Nos Lun, Tachwedd 20, 2006 
Gorau meddyg, meddyg enaid ­ Cipolwg 
ar  waith  Seiciatrydd  ­  Elin  Ellis  Jones 
(Ymgynghorydd mewn Seiciatreg) 
Nos Lun, Rhagfyr 11, 2006 
Oes  Modd  dylunio  Moddion?  ­  John 
Davies (Prifysgol Abertawe) 

CYLCH MEITHRIN 
CREIGIAU 

Cynhaliwyd  noson  siopa  lwyddiannus 
‘Pam lai’ yn Neuadd yr Eglwys ym mis 
Medi. Roedd yn noson i gymdeithasu ar 
ddechrau blwyddyn newydd ac yn gyfle 
i gynhyrchwyr / busnesau lleol i hybu a 
gwerthu  eu  nwyddau.  Bwriedir  cynnal 
noson debyg eto cyn y Nadolig. 

Yn  ôl  yr  arfer  ym  mis  Hydref 
cynhaliwyd parti Calan Gaeaf ar gyfer y 
plant  gydag  adloniant,  cŵn  poeth  a 
chawl  pwmpen.  Gwelwyd  nifer  o 
ysbrydion, gwrachod a dewinoedd! 

Croesewir rhieni a hyd yn oed gwragedd 
beichiog  i ymuno yn y sesiynau Ti a Fi 
ar  fore  Gwener  am  10  o’r  gloch  yn 
Neuadd  y  Sgowtiaid  cysylltwch  â  Ceri 
ar 02920 890009. 

CREIGIAU 

Gohebydd Lleol: 
Nia Williams 

Croeso … 
…Oliver  James.  Ganwyd  Oliver  James 
MacDonald  yn  Llundain  yn  ystod  mis 
Hydref – plentyn bach cyntaf Trystan a 
Chris. Llongyfarchiadau mawr i Mike a 
Jen MacDonald ar ennill y teitl hyfryd o 
Fam­gu  a  Thad­cu,  Pen  y  bryn!  Wele 
lun o Trystan, y tad balch ac Oliver, ond 
ychydig ddyddiau oed. 

Priodas ddiwedd haf 
Dymunwn  yn  dda  i  Siwan  Thomas  a 
Simon  Oldham  ar  eu  priodas  ar  ddydd 
Gwener,  Medi’r  1af.  Cynhaliwyd  y 
gwasanaeth  yng  Nghapel  y  Tabernacl, 
Efail  Isaf  ac  yna’r  wledd  briodas  yng 
Ngwesty Meisgyn.Treuliodd  y  ddau  eu 
mis  mêl  ar  saffari  yn  Tanzania.  Pob 
bendith. 

Llongyfarchiadau … 
… i  Jonathan Thomas, Llys Gwynno ar 
ennill  ei  radd  B.Sc.  mewn  ‘Sports 
Coaching’  o  goleg  U.W.I.C..  Os  am 
hyfforddwr  ffitrwydd  personol  – 
Jonathan yw eich dyn! 

Rhieni Dros 
Addysg Gymraeg 

Rhondda Cynon Taf 

Oes gennych chi ddiddordeb yn 
natblygiad 

Addysg Gymraeg eich ardal? 

Yn rieni a chyfeillon, 
byddwch yn rhan o ddatblygiad 

Addysg Gymraeg yn Rhondda Cynon Taf 
er mwyn plant y presennol a’r dyfodol. 
Cysylltwch â’n swyddog datblygu i 

ddatgan eich diddordeb i fod yn rhan o 
grŵp eich ardal chi. 

elin@rhag.net 
(01633) 222248 
www.rhag.net

Ysgol 
Gymraeg 
Castellau 

YN DATHLU 
ETIFEDDIAETH Y 

GYMRAEG 
Cychwynnwyd  ar  brosiect  Cymraeg 
Morgannwg  ym  mis  Mawrth  2005  am 
gyfnod o ddwy flynedd gyda’r bwriad o godi 
ymwybyddiaeth  ymysg  cymunedau  sy’n 
rhan o’r hen sir Forgannwg o dreftadaeth yr 
ardaloedd  hyn.  Rhydd  y  prosiect  gyfle 
arbennig i archwilio a recordio hanes yr iaith 
ar  draws  Morgannwg  ac  mae’r  cyfan  wedi 
bod  yn  bosib  o  ganlyniad  i  grant  caredig  o 
£50,000    trwy  law  Cronfa  Treftadaeth  y 
Loteri. 
Os  oes  diddordeb  gan  unrhyw  fudiad 

mae’n  bosib  trefnu  i’r  arddangosfa  ymweld 
ag  ardal o fewn dalgylch y prosiect er mwyn 
codi  ymwybyddiaeth  o’r  hyn  sydd  wedi’i 
gyflawni.  Cysylltwch  â  Swyddog  Maes  y 
prosiect  ar  01792­460906  neu  e  bostiwch 
geraint@menterabertawe.org 
Erbyn hyn gydag ond pum mis yn weddill 

o’r  prosiect,  mae’n  werth  chweil  bwrw 
golwg  dros  yr    hyn  sydd wedi’i  gyflawni  a 
phwyso a mesur beth sydd ar ôl i gwblhau. 
Wrth  gloriannu mae’n  bwysig  nodi  fod  y 

prosiect  o’r  cychwyn  cyntaf  wedi  ceisio 
cynnwys  rhychwant  eang  o  bobl  o  ran 
cefndir  iaith,  ystod  oed  a  diddordebau 
amrywiol.  Yn  ogystal  pleser  yw  nodi  fod 
ymateb  pawb  sydd  wedi  ymwneud  â’r 
prosiect  hyd  yn  hyn wedi  bod  yn  heintus  o 
frwdfrydig,  mae  hyn  yn  arbennig  o  wir  am 
Eleri  Wyn  Griffiths,  y  Swyddog  Maes 
gwreiddiol  sydd  bellach  wedi  symud  i 
Gaerdydd  i  weithio  fel  swyddog  ieuenctid, 
gwnaeth  Eleri  gyfraniad  amhrisiadwy  i 
lwyddiant  y  prosiect  hyd  yn  hyn.  Gallwch 
fwynhau  cynnyrch  amrywiol  y  prosiect hyd 
yn  hyn  trwy  ymweld  â’r  safle  we  ar 
www.morgannwg.org 

Rhondda Cynon Taf 
Crëwyd ymwybyddiaeth ymysg pobl leol o’r 
ffaith  fod  y  bont  ym  Mhontypridd  yn  250 
mlwydd  oed  yn  cyd­fynd  â  phen­blwydd  yr 
Anthem Genedlaethol yn 150 mlwydd oed. 
Trefnwyd gweithdai cerdd, lle cafodd rhai o 
blant  rhai  o  ysgolion  yr  ardal  gyfle  i 
ysgrifennu  cân  newydd  am  y  bont  a  chelf 
pan  fu’r  plant  oedd  yn  mynychu  clybiau 
carco’r  ardal  yn  creu  pont  allan  o 
ddeunyddiau celf a chrefft. 
Cynhyrchwyd  fideo  a  DVD  i  gofnodi’r 
gweithgareddau fel cofnod parhaol a chafodd 
y plant gyfle unigryw i berfformio’r gân ym 
Mharti Ponty. Os oes angen copi o’r DVD ar 
rywun, mae ychydig ar ôl o swyddfa’r fenter 
yn  Abertawe,  neu  os  ydych  yn  dymuno 
gwybod  mwy  am  y  prosiect  cysylltwch  â 
Steffan ar 01443 226386. 
Diolch i blant a staff yr ysgolion canlynol 

am eu diddordeb a’u brwdfrydedd, Ysgolion 
Cymraeg  Llyn­y­Forwyn,  Bodringallt  a 
Bronllwyn  ac  ysgolion  Tylorstown  a  Phen­ 
rhys  ac  i  bawb  o  glybiau  carco Abercynon, 
Bronllwyn, Llanhari a Rhydfelen. 

Ysgol 
Heol­y­Celyn 

Mae'n  rhaid  dechrau  drwy  groesawu  pawb 
yn ôl ar ôl gwyliau'r haf, er bod yr Adran Iau 
wedi  cael  tro  ar  fyd  braidd  gan  eu  bod  yn 
dysgu  mewn  cabanau  newydd  ar  yr  iard 
oherwydd  yr  `Asbestos'  sydd  wedi  ei 
ddarganfod  yn  yr  ysgol!!Ond  dim  ond 
problem  dros  dro  yw  hwn  ac  rydym  yn 
gobeithio bod yn ôl yn yr Adran Iau ar ôl y 
Nadolig. 
Rhaid  llongyfarch  Mrs  Claire  Charles  a 

Mrs  Nichola  Chatterly  ar  enedigaeth  eu 
meibion. Yn ystod gwyliau'r haf cafodd Mrs 
Charles fachgen bach o'r enw Ethan Charles 
ac  yn  ystod  mis  Medi  nawr  cafodd  Mrs 
Chatterly  fachgen  bach  o'r  enw  Rhodri 
Chatterly.  Llongyfarchiadau  mawr  i'r  ddau 
deulu. 
Mae'n  rhaid  llongyfarch  rhai o  fechgyn  yr 

ysgol  hefyd  am  eu  bod  wedi  eu  dewis  i 
gynrychioli Ysgolion Pontypridd yn chwarae 
rygbi.  Y  bechgyn  a  gafodd  eu  dewis  oedd 
Levi  Knowles,  Fforrest  Quirke,  Rhys 
Phillips  ac  Adam  Baker  ­  da  iawn  chi 
fechgyn. 
Bu  tîm  rygbi'r  ysgol  yn  llwyddiannus 

hefyd  daethant  yn  gydradd  fuddugol  gyda 
`Carnetown  Primary'  yn  nhwrnament 
Carnetown ar ddechrau'r tymor. 
Hefyd  rhaid  llongyfarch  Leigh  Beere  ar 

basio  ei  gradd  cyntaf  yn  chwarae'r  delyn. 
Llongyfarchiadau mawr Leigh. 
Yn olaf y mis yma rhaid ffarwelio ac un o 

aelodau’r  staff  sydd  wedi  bod  yn  yr  ysgol 
hiraf sef Mrs Shan Gillard. Mae Mrs Gillard 
yn  ymddeol  ddiwedd  mis  Medi  ar  ôl 
blynyddoedd  o  weithio  fel  athrawes.  Bydd 
Ysgol  Heol­y­Celyn  yn  gweld  ei  cholli  yn 
fawr  iawn  ar  ôl  26  mlynedd  o  wasanaeth. 
Mwynhewch eich ymddeoliad Mrs Gillard a 
pheidiwch â bod yn ddiarth! 

Jambori yr Urdd. 
Aeth  holl  blant  Blwyddyn  3,  4,  5  a  6  i 
Jambori’r  Urdd  yng  Nghanolfan  Hamdden 
Llantrisant.  Cafwyd yr hwyl arferol a phawb 
wrth eu bodd. 

Llongyfarchiadau. 
Llongyfarchiadau  i Katie Humphries  a  Lois 
Fearne  o  Flwyddyn  6  am  dderbyn  gwobrau 
mewn  cystadleuaeth  cynllunio  poster  i 
hyrwyddo  Diogelwch  Tân  Gwyllt.    Bydd 
Katie yn derbyn gwerth £50 o docynnau llyfr 
a Lois gwerth £30. Aeth holl blant blwyddyn 
5  a  6  ar  ymweliad  ag  Ardal  Ddiogelwch 
Trefforest  ar  gyfer  y  gwobrwyo  a  hefyd  i 
gael  cinio  bwffe.    Diolch  i  Mrs.  Stiles  am 
drefnu’r gystadleuaeth. 

Cymdeithas Rieni a Ffrindiau. 
Cynhaliwyd  helfa  Calan  Gaeaf  i  Meithrin, 
Derbyn  a  blwyddyn  1  ar  brynhawn  dydd 
Mercher nesaf, Hydref  25ain  a  disgo  gwisg 
ffansi  i  blant  blwyddyn  2­6  ar  nos  Fercher 
Hydref 25. 
Dyddiad  y  Ffair  Nadolig  eleni  yw  nos 

Fercher Rhagfyr 6ed am 6 o’r gloch yr hwyr. 

Croeso. 
Croeso  nol  i  Gastellau  i Mrs.  Siân  Lloyd  a 
fydd  yn  rhannu  swydd  yn  y  feithrin  gyda 
Mrs. Helen Jones ar ôl hanner tymor.  Hefyd 
yn ystod yr hanner tymor daeth Osian Rhys i 
arsylwi  yn  y  dosbarthiadau  am  bythefnos  a 
Stacey  Bressington  am  wythnos  cyn  iddi 
ddilyn  cwrs  ôl­radd  yng  Nghaerdydd. 
Croeso  hefyd  i  Elina Oakey myfyrwraig  ail 
flwyddyn  yng  Nghaerdydd  ar  gyfnod  o 
ymarfer  dysgu  yn  nosbarth  Miss  Kate 
Thomas. 

Llangrannog 
Cafwyd  yr  hwyl  arferol  unwaith  eto  yn 
Llangrannog ar ddechrau mis Hydref wrth  i 
blant  blwyddyn  5  a  6  a  5  o  athrawon  a 
chynorthwywyr  yr  ysgol  fwynhau 
penwythnos yno. 

Y Brodyr Gregory 
Diolch yn fawr am sioe Diogelwch y ffordd 
ac  ailgylchu'r  brodyr  Gregory  ar  ddechrau 
mis  Hydref.    Cyflwynwyd  y  negeseuon 
pwysig  mewn  ffordd  hwyliog  a 
phroffesiynol  ac  roedd athrawon a phlant yr 
ysgol wrth eu bodd.  Diolch yn fawr iddynt. 

Mrs Hughes (Pennaeth), 
Lois Fearne Blwyddyn 6 

a  Gwen Emyr ar ran TEAR fund 

Lois Fearne a Katie Humphreys 
Llwyddiannus yn Nghystadleuaeth 

Diogelwch Noson Tân Gwyllt  Rh.C.T. 

Diolchgarwch. 
Bu  plant  Castellau  yn  hael  iawn  eto 
eleni  a  braf  oedd  gallu  cyflwyno  siec 
am  £180  i  Gwen  Emyr  yn  ein 
gwasanaeth Diolchgarwch tuag at Tear 
Fund. Hefyd diolch i blant blwyddyn 6 
am wasanaeth Diolchgarwch hyfryd.

YSGOL GYFUN 
LLANHARI 

Blwyddyn 12 ar eu Cwrs Anwytho. 
Fe  fu  76  o  ddisgyblion  newydd 
Blwyddyn  12  ar  gwrs  anwytho  byr  ym 
Mhrifysgol  Morgannwg  yn  ystod 
wythnos  gyntaf  y  tymor.  Yn  ystod  y 
cyfnod  byr  yma  fe  gawsant  wybodaeth 
ddiddorol  iawn ar  sut  i  reoli  eu hamser 
yn  well,  sut  i  wneud  cyflwyniadau 
mewn grwpiau bach,  sesiynau “bondio” 
gydag  aelodau  o’r  Urdd  ac  amryw  o 
bethau eraill gwerthfawr. 
Cafodd  y  disgyblion  a’r  athrawon 

oedd  gyda hwy,   hwyl  a  budd  allan  o’r 
ddau  ddiwrnod    a  chyfle  i  ddod  i 
adnabod ei gilydd llawer iawn yn well. 
Cafodd  y  disgyblion  eu  canmol  yn 

fawr  gan  aelodau  o’r  Brifysgol  am  eu 
hymroddiad  a’u  hymddygiad  tra  ar  y 
cwrs. 

Cyrsiau Gyrfaoedd. 
Fe aeth  llawer o ddisgyblion Blwyddyn 
12 a 13 i’r Brifysgol ym Morgannwg yn 
ystod  ail  wythnos  y  tymor  i  ddysgu 
mwy  am  wahanol  gyrsiau  a  gyrfaoedd 
posib  i’w dilyn yn y dyfodol. Roeddynt 
wedi  cael  llawer  o  wybodaeth 
ddefnyddiol iawn yn ystod y cwrs yma. 

Blwyddyn 7. 
Fe  aeth  y  rhan  fwyaf  o  ddisgyblion 
newydd  Blwyddyn  7  i  lawr  i  Ganolfan 
yr  Urdd  ym  Mae  Caerdydd  am  dri 
diwrnod  mewn 2 daith un wythnos ar ôl 
y  llall. Roedd  hwn yn  gwrs  anwytho  ar 
eu cyfer ac  i gadarnhau eu Cymreictod. 
Roedd  yn  gyfle  i  ddod  i  adnabod  ei 
gilydd  yn  well  ac  i  gael  hwyl.  Fe  aeth 
rhai  disgyblion Blwyddyn 12 ar  y  ddau 

drip. 

Hoci i’r Sir. 
Mae Mari Thomas o Flwyddyn 12 wedi 
cael  ei  dewis  i  gynrychioli  y  sir  yn 
chwarae  hoci.  Mae Mari  wedi  llwyddo 
yn  hyn  o’r  blaen  a  dymunwn  bob  lwc 
iddi eleni eto. 

Pêl­rwyd i’r Sir 
Mae  Sioned  Hiscocks  a  Rebecca 
Roberts  o  Flwyddyn  9  wedi  cael  eu 
dewis i chwarae Pêl Rwyd i’r Sir, roedd 
Bryny  Wood  yn  agos  iawn  i  gael  ei 
dewis hefyd. Dymunwn bob  lwc  iddynt 
yn hyn. 

Genedigaeth. 
Llongyfarchiadau  i  Anwen Howells  o’r 
Adran Ddaearyddiaeth a’i phartner Paul 
Light  ar  enedigaeth  merch  fach  yn 
pwyso  7pwys  11owns  am  11.22  fore 
dydd  Mercher  11  Hydref.  Fe  aeth 
popeth fel y dylai a dymuna pawb yn yr 
ysgol bob lwc iddynt i gyd. 

Genedigaeth. 
Llongyfarchiadau  mawr  i  Rachel 
Hopkins  yn  swyddfa  ysgol  Llanhari  ar 
enedigaeth  ei  phlentyn  cyntaf.  Cafodd 
Rachel ferch fach 7pwys 8owns am 1o’r 
gloch amser cinio, ddydd Iau 12 Hydref. 

Cwrs Blwyddyn 6. 
Daeth  disgyblion  o’r Ysgolion Cynradd 
sydd  yn  bwydo    Llanhari  i’r  ysgol 
ddydd  Mawrth  10  Hydref  ar  gyfer 
gwersi  Dylunio  a  Thechnoleg  a  Chelf 
am  y  dydd.  Roedd  y  disgyblion  i  gyd 
wedi  mwynhau  a  chael  blas  o  fywyd 
ysgol  uwchradd,  ac  yn  well  byth  fe 
aethant i gyd nol i’w hysgolion cynradd 
gyda  nwyddau  i’w  gwerthu mewn  ffair 
Nadolig. 

YSGOL GYFUN 
RHYDFELEN 

Rownderi Cymru 
Ar  ôl  wythnosau  o  dreialon  ac 
ymarferion  cafodd  Kayleigh  Phipps  a 
Jessica Stacey, y ddwy o flwyddyn naw 
eu  dewis  i  gynrychioli  Cymru  mewn 
rownderi. 
Chwaraewyd  gem  ryngwladol  yn 

erbyn  Lloegr  yn  ystod  mis  Gorffennaf 
yng  Nghanolfan    Hamdden  Aberdâr. 
Yn  anffodus  collodd  y merched  y  gêm 
ond  hoffem  ganmol  y  ddwy  am  eu 
hagwedd  bositif  ai  hymdrech  rhagorol. 
Da iawn chi! 

Cwrs Llangrannog Blwyddyn 7, 2006 
Ym  mis  Medi  aeth  135  o  ddisgyblion 
blwyddyn  7  ar  gwrs  “Iaith  a Gwaith”  i 
Langrannog.    Roedd  yn  gyfle  gwych  i 
ddod    i  adnabod  aelodau’r  flwyddyn,  y 
swyddogion a rhai o’r athrawon.  Roedd 
y  tywydd  ar  y  cyfan,  yn  hyfryd  – 
gwyntog ond sych a  llwyddom i  flasu’r 
holl weithgareddau oedd ar  gael yno. 
Cawsom gyfle hefyd i ennill tocynnau 

iaith  drwy  siarad Cymraeg  yn  ddi­stop. 
Yn  wir,  roedd  rhai  ohonom  yn  siarad 
Cymraeg  yn  ein  cwsg!    Roedd  cyfle 
hefyd i ymweld â’r traeth, sesiwn Bingo 
drwy’r Gymraeg, Noson Lawen, cwis  y 
llys a llawer mwy.  Pum niwrnod llawn 
i’r ymylon. 
Nos Wener aethom i’r gwely’n gynnar 

iawn,  wedi  blino’n  lan  ond  wedi  cael 
profiadau  bendigedig.    Diolch  i’r 
athrawon  a’r  swyddogion  am  eu  gofal 
a’u gwaith caled. 

Dyddiadur alltaith Ysgol Rhydfelen a 
Choleg Ellesmere i Borneo, Haf 2006 
“Y Ddraig Goch ddyry cychwyn…” 
Ar ôl eistedd am ddwy awr ar bymtheg 
a  tua  37,000  o  droedfeddi  yn  yr  awyr, 
mae yna deimlad o ryddhad a llawenydd 
mawr  wrth  lanio  mewn  maes  awyr 
tramor pell. 
Wedi  dweud  ffarwel,  fe  safom  ar  y 

tarmac  yn  Kota  Kinabalu  (K.K), 
prifddinas  rhan Malaysia,  o’r  drydedd 
ynys fwyaf yn y byd, sef Borneo. 
Ar  ôl  misoedd  helaeth  o  baratoi  a 

chodi  arian,  o’r  diwedd  dyma  ni,  yn 
sefyll  yn  llonydd,  ac  yn  chwysu  yng 
ngwres y ddinas drofannol.. 
“TACSI!”­  wel o  leiaf  tri bws mini  i 

ni, a’n bagiau anferth trwm! Sydd yn dal 
ein  heiddo  a’n  bywydau,  fel  cragen 
malwoden  am  y  pedair  wythnos  nesaf! 
Ymlaen â ni i’r hostel yng nghanol K.K. 
lle  bu  cwrdd  â’r  cymeriad  cyntaf  o’n 
taith, Jimmy Wong, perchennog y “City 
Park Inn”……. 
Mwy  o hanes yn y rhifyn nesaf. 

Canolfan  Dysgu  Gydol  Oes  Garth 
Olwg 
Mae Medi a Hydref wedi bod yn fisoedd 
prysur  iawn  gyda  nifer  o  gyrsiau  ac 
achlysuron  yn  cael  eu  cynnal  yn  ein 
hadeilad  newydd  sbon.  Trwy  weithio 
mewn  partneriaeth  â  mudiadau  megis 
P r i fysg o l   Mor gannwg,   Co l eg 
Morgannwg,  Adran  Addysg  a  Dysgu 
Gydol  Oes  Rhondda  Cynon  Taf, 
cwmnïoedd  prei fa t   a   grwpiau 
cymunedol  rydym  yn  cynnig  18  o 
gyrsiau  gwahanol  ar  hyn  o  bryd. 
Gallwch  flasu  pynciau mor  amrywiol  a 
dawnsio, karate a Ffrangeg; neu ymweld 
â  Chaffi  Blas  am  goffi  a  phanini  neu 
baned o de a phice ar y maen. 
Edrychwn ymlaen at ehangu’r cyrsiau 

sydd  ar  gael  ar  ôl  hanner  tymor  pan 
fyddwn yn cynnig rhaglen amrywiol gan 
g yn nwys ,   t r i n i a e th au   amgen , 
ffotograffiaeth  ddigidol,  serameg  a 

gwersi  cyfrifiadurol.  Fe  fyddwn  hefyd 
yn datblygu rhaglen ar gyfer y theatr a’r 
ystafell  achlysuron  yn  ystod  y misoedd 
nesaf. 
Mae croeso ichi gysylltu â ni os ydych 

am ddilyn cwrs arbennig neu am gynnal 
unrhyw weithgaredd yn y Ganolfan  ­ fe 
wnawn  ein  gorau  i  gwrdd  â’ch 
anghenion. 
Rhif ffôn y Ganolfan: 01443 219589 

CINIO CYMRAEG ­ Caffi Blas  ­ 
Canolfan Gydol Oes Gartholwg 
Ydych  chi'n  dysgu  Cymraeg  neu  yn 
siaradwr  Cymraeg  ac  o  gwmpas  ardal 
Gartholwg rhwng 12.30 a 1.30 bob dydd 
Mawrth  a  ddydd  Mercher.    Os  felly  ­ 
galwch  mewn  i  gael  cinio  blasus  a 
chyfle  i  sgwrsio  yn  y  Gymraeg.  (Yn 
dechrau Dydd Mawrth 7fed Dachwedd) 
Rhian James, Cydlynydd Digwyddiadau 
01443 219589 ext 3503



13 

Derbynfa ac Amffitheatr 
yr Ysgol Newdd 

Hanner Marathon. 
Ar  Dydd  Sul  15  Hydref  fe  lwyddodd 
Amy Jones o Flwyddyn 13 redeg hanner 
marathon  fel  rhan  o  Marathon 
Caerdydd. Fe redodd Amy hwn mewn 2 
awr 25 munud sydd yn ardderchog. Mae 
Amy yn codi arian i elusen helpu pobl a 
chlefyd Alzheimers. 
Fe  fu  Mr  Seimon  Edwards  hefyd  yn 

rhedeg yn y  ras ac  fe ddaeth ef  i mewn 
t u a   3 0   m u n u d   c y n   A m y . 
Llongyfarchiadau i’r ddau ohonynt ar eu 
hymdrech. 

Kayleigh Phipps a Jessica Stacey 

Tu allan i’r City Park Inn, ein cartref 
yn K.K., Malaysia 

Diwrnod Datblygiad Personol 
Dyma  lun  o  ddisgyblion  Blwyddyn  10 
yng  nghanol  gweithgaredd  gyda 
Phartneriaeth  Addysg  a  Busnes  yn 
ymwneud â gwariant arian, gyda Banc y 
National  Westminster.    Cafodd  y 
diwrnod  ei drefnu  gan Mr Phil Morgan 
o Bartneriaeth Addysg a Busnes 

Lluniau Rhydfelen 

Lluniau Rhydfelen 

Dathlu Calan Gaeaf 
yng 

Nghlwb Carco 
Castellau 

(Gweler tudalen 14) 

Rebecca Roberts a Sioned Hiscocks 

Mari Thomas Amy Jones 

Blwyddyn 12 
ar eu Cwrs Anwytho

MENTER 
IAITH 

ar waith yn 
Rhondda 
Cynon Taf 

01443 226386 

www.menteriaith.org 

YSGOL 
PONT 
SIÔN 

NORTON 

Gwasanaeth Cynhaeaf 
Cynhaliwyd ein gwasanaeth cynhaeaf ddydd 
Gwener, Hydref 20 fed . Ein siaradwraig wadd 
eleni  oedd  Mrs  Gwen  Emyr  ac  fe  gawsom 
ddarlleniadau  a  gweddïau  gan  blant 
blwyddyn 5  a 6 ­ y  rhai  a gymerodd  ran yn 
ein gwasanaeth diolchgarwch a ddarlledwyd 
ar Radio Cymru fore Sul Hydref 15 fed . 

Gweithgareddau Addysgiadol 
Mae  pob  plentyn  yn  yr  adran  Iau  wedi 
ymweld ag Amgueddfa Pontypridd er mwyn 
gweithio mewn partneriaeth gyda XL Wales. 
Rydym  ni wedi  croesawu Mr Brian Davies, 
curadur  yr  amgueddfa  i’r  ysgol  er  mwyn 
trafod agweddau hanesyddol ein hardal. 
Mae  Gwasanaeth  Tân  De  Cymru  wedi 

ymweld â’r ysgol  i drafod diogelwch gyda’r 
disgyblion. 
Fe  ddaeth  y  Brodyr  Gregory  i’r  ysgol  i 

gyflwyno sioe ‘Diogelwch ar yr Heol Fawr’. 
Roedd  yr  ysgol  wedi  cymryd  rhan  mewn 

rhaglen radio ‘Oedfa’r Bore’ yn ddiweddar. 
Aeth  criw  o  ddisgyblion  ac  athrawon  i 

wersyll Llangrannog am benwythnos o hwyl 
a sbri. 
Cynhaliwyd  ‘Wythnos  Fathemateg’  yn  yr 

ysgol  yn  ddiweddar.  Roedd  llu  o 
weithgareddau  amrywiol  –  hetiau  lliwgar  a 
deniadol,  gemau  bwrdd  diddorol  a  chwis 
arbennig gyda Mr Prys Hughes yn arwain yn 
gwisgo  ei  siwt  ‘Bengwin’!  Diolch  i  Mrs 
Angharad  Williams  am  drefnu’r  wythnos 
arbennig hon. 

Diolch yn Fawr 
Cynhaliwyd  Bore  Coffi  McMillan  gan 
ddisgyblion  blwyddyn  6  ar  Fedi  29ain. 
Codwyd  dros  £150  ar  gyfer  yr  elusen 
arbennig yma – da iawn blant. 
Cawsom  gyfrifiadur  newydd  trwy 

ymgyrch tocynnau Tesco. Diolch i bawb am 
gasglu’r tocynnau yma. 
Cafodd y plant well hwyl na pheldroedwyr 

Lloegr  wrth  gymryd  ciciau  o’r  smotyn  yn 
ddiweddar. Codwyd dros £200 ar gyfer offer 
chwaraeon i’r ysgol. 

Cymdeithas Rieni ac Athrawon 
Diolch o galon i’r criw o bobl weithgar sy’n 
cefnogi’r  ysgol  trwy  drefnu  ffeiriau  haf  a 
Nadolig  yn  ogystal  ag  amryw  o 
weithgareddau  eraill.  Yn  ddiweddar  mae’r 
gymdeithas wedi ariannu pedwar cyfrifiadur 
newydd,  teledu  ac  adnoddau  ar  gyfer  yr 
Wythnos Fathemateg. 

Rygbi 
Llongyfarchiadau  i  Callum  Ireland,  disgybl 
blwyddyn  6,  sydd  wedi  cael  ei  ddewis  i 
chwarae rygbi dros gylch Pontypridd. 
Mae  tîm  rygbi’r  ysgol wedi  chwarae  dwy 

gêm  yn  ystod  yr  hanner  tymor  yma. 
Enillwyd  un  gêm  yn  erbyn Ysgol Castellau 
ond  colli  oedd  hanes  y  tîm  yn  erbyn Ysgol 
Cilfynydd. 

Pwyllgor Newydd 
Etholwyd Pwyllgor Gwaith newydd yn ystod 
cyfarfod blynyddol y Fenter ym mis Hydref 
ac fe fydd yn cyfarfod yn fuan  iawn. Dwi’n 
gobeithio  cael  cwrdd  â  phob  aelod  newydd 
os  nad  pob  aelod  o’r  pwyllgor  i  drafod  eu 
gobeithion  am  y  flwyddyn  a’r  math  o 
gyfraniad  y  maent  am  wneud  i  waith  y 
Fenter. Debyg  y  bydd  rhai  a diddordeb  yng 
ngwaith  plant  y  Fenter,  rhai  eraill  yng 
ngwaith ieuenctid CIC, eraill eto â diddordeb 
yn  y  gwaith  cyfieithu  neu  waith  datblygu 
cymunedol,  neu  ddysgwyr  neu  fusnes  neu 
wirfoddolwyr. Mae digon o ddewis gyda ni a 
digon  o  gyfle  i  bawb  gyfrannu  yn  unol  â’u 
diddordebau nhw. Mae Dawn Williams wedi 
symud  o  fod  yn  is­gadeirydd  i  fod  y 
Cadeirydd  cyntaf  benywaidd  tra  bod  Siân 
Blake  nawr  yn  is­Gadeirydd.  Mae’r  ddwy 
wedi  bod  yn  gweithio  gyda’r  Fenter  ers 
blynyddoedd  lawer.  Diolch  yn  fawr  iawn  i 
Eric  Jones  sydd  wedi  sefyll  i  lawr  fel 
Cadeirydd  ar  ôl  tair  blynedd  llwyddiannus 
iawn. 
Mae  llu  o  syniadau  newydd  wedi  dod  o 

gannoedd  o  bobl  yn  y  gymuned  oedd  wedi 
ymweld  â’n  sesiynau  agored  yn Llantrisant, 
Abercynon, Llwynypia a Hirwaun yn ogystal 
â’r  cyfarfod  blynyddol  ym  Mhentre’r 
Eglwys  Pontypridd.  Roedd  sawl  un  wedi 
diolch i ni am ymweld â nhw a cheisio dysgu 
am  eu  dymuniadau.  Cafwyd  awgrymiadau 
megis  trefnu mwy o Sadyrnau siarad,  trefnu 
cyrsiau  preswyl  penwythnos  neu  wythnos, 
trefnu  tripiau  drama,  gwneud  mwy  o  waith 
cyfathrebu  yn  enwedig  gyda  phobl  Ddi­ 
Gymraeg  y  Sir,  mwy  o  gyswllt  gyda 
chwaraeon  a mwy  o waith  chwaraeon  gyda 
phobl  ifanc.  Cafwyd  nifer  o  syniadau  difyr 
hefyd gan ein mentrau cyfagos a’n noddwyr 
Bwrdd  yr  Iaith Gymraeg  parthed  hyrwyddo 
addysg Gymraeg yn ystod y flwyddyn megis 
ymweld  â  ffatrïoedd  lleol,  presenoldeb 
mewn  gêmau  chwaraeon megis  pêl­droed  a 
rygbi  a  gweithio  yn  galetach  er  mwyn 
sicrhau  bod  rhieni  ifanc  yn  derbyn 
gwybodaeth  am  addysg  Gymraeg mewn  da 
bryd er mwyn cael lle mewn cylch meithrin. 

Ieunctid yn elwa o waith CiC a Sbardun 
Ar  ôl  blynyddoedd  o  son  am  Bartneriaeth 
Ieuenctid  CIC  y  mae  enw  newydd  a 
phrosiect newydd gennym ar y  gweill am y 
flwyddyn  nesaf  sef  Sbardun  wedi  lleoli  o 
fewn Ysgol Gyfun Gymraeg Rhydywaun. Y 
mae  Nicola  Evans  wedi  cael  secondiad  o’i 
gwaith gyda CIC er mwyn datblygu prosiect 
Ewropeaidd  Sbardun  neu  “Regenr8” 
Cymraeg  o  dan  arweiniad  partneriaeth  CIC 

gyda chyllid Ewrop a drefnwyd gan Gyngor 
Sir  Rhondda  Cynon  Taf.  Y  mae’n  gyfle  i 
ddatblygu  gwaith  gyda  phobl  ifanc  sydd 
mewn  peryg  o  golli  diddordeb  mewn 
addysg,  gadael  heb  lawer  o  gymwysterau, 
cael  eu  diarddel,  colli  cyswllt  ag  addysg 
ffurfiol neu angen  cymorth  am  reswm arall. 
Eisoes  y  mae  Nicola  wedi  datblygu 
partneriaethau  addawol  gyda  nifer  o 
asiantaethau megis Brigâd Tan De Cymru er 
mwyn cyflawni’r gwaith. 
Cyflogwyd  Leonie  Horton  yn  lle  Nicola 

Evans yn CIC ac y mae Leonie  eisoes wedi 
gwneud  ei  marc  gyda  thrip  drama  i  weld 
“Bitsh” (dyna  i chi ddrama te!)   a pharhau i 
ddatblygu  prosiect  opera  Sebon  Cymraeg 
GTFM.  Rydym  yn  aros  o  hyd  i  glywed 
ynglŷn ag ariannu hyn ond y mae gobaith y 
bydd dwy gyfres o raglenni Sebon Cymraeg 
yn  cael  eu  darlledu  ar  GTFM  yn  ystod  y 
flwyddyn nesaf. 

Cyfieithu ym Maes Chwaraeon 
Bu  llwyddiant  mawr  gyda  Gleision 
Caerdydd  wrth  i  ni  ddechrau  cyfieithu 
tudalen  Gymraeg  o  fewn  rhaglenni  gêmau 
gartre’r  Gleision  trwy  ein  gwasanaeth 
cyfieithu  cymunedol.    Mae’r  gwasanaeth 
hefyd  wedi  elwa  o  gefnogaeth 
Ymddiriedolaeth  Adfywio’r Meysydd  Glo  i 
brynu  mwy  o  offer  cyfieithu  ar  y  pryd  a 
hyrwyddo’r  gwaith.  trwy  bamffledi  a 
hysbysebu.  Ond  efallai'r  cymorth  mwya 
gwerthfawr  fydd  eu  cyngor  ynglŷn  â  throi 
prosiect  addawol  yn  fenter  gymdeithasol 
lwyddiannus  gyda  digon  o  arian  o  ffioedd  i 
gynnal ei hunan.  Pe bai pobl busnes y cylch 
am  ein  cynorthwyo  gyda  hyn  byddem  yn 
falch o glywed gennych chi. 

Diolch a ffarwel i Rhian James a chroeso i 
Cath Craven 
Diwrnod  olaf  Rhian  James  yn  ei  gwaith 
gyda’r  Fenter  oedd  ein  cyfarfod  blynyddol 
yng  Nghanolfan  Dysgu  Gydol  Oes 
Dwyieithog Garth Olwg ac roedd ei diwrnod 
cyntaf  yn  ei  gwaith  newydd  hefyd  yng 
Nghanolfan  Dysgu  Gydol  Oes  Dwyieithog 
Garth Olwg  gan  taw  dyna  ble mae  hi  nawr 
yn  hyrwyddo  eu  darpariaeth  nhw  yn  y  fan 
honno.  Dymuniadau  gorau  iddi  hi  yn  ei 
gwaith newydd. 
Yn  ei  lle  hi  nawr  y  mae  Cath  Craven  yn 

dod  at  y  Fenter,  ar  ôl  cyfnod  llwyddiannus 
gyda Twf,  i  rannu swydd Swyddog Cymryd 
Rhan  Cymunedau  Yn  Gyntaf  gyda  Lindsay 
Jones.  Mae’r  tîm  yma  yn  brysur  iawn  yn 
trefnu  Ffair  Nadolig  yn  Aberdâr  a 
Gwasanaeth Carolau yn Hirwaun yn ogystal 
â chyfres o sesiynau i ddysgwyr y Gymraeg 
gan  gynnwys  trip  i  gymdeithasu  gyda 
dysgwyr  Castell  Nedd  Port  Talbot  ar 
30/11/06 yn Yr Alltwen lle y gall fod dewis i 
chwarae Sgrabl Cymraeg ai beidio yn ôl eich 
dymuniad. 

12 Clwb Carco yn darparu gwasanaethau 
i dros 200 o blant y noson 5 noson yr 
wythnos 
Dwi’n meddwl weithiau ein bod ni’n cymryd 
gwasanaethau  plant  y  Fenter  yn  ganiataol 
heb  sylweddoli  beth  ydy  maint  y  gwaith  a 
faint  o  gyfraniad  yr  ydym  yn  gwneud  i 
ddisgyblion  ysgolion  cynradd  y  Sir. Mae’n

Atebion i: Croesair Col 
34,  Pen  Bryn  Hendy,  Yr  Encil, 
Meisgyn, 
Pontyclun. CF72 8QX 
erbyn 20 Tachwedd 2006 

Dyma gyfle arall i chi 
ennill Tocyn Llyfrau. 

Ar Draws 
6.  Aderyn bach Llwyd cerddgar (9) 
7.  Aderyn ifanc (3) 
9.  Tawel, di­sŵn (6) 
10.  Mawr iawn, anferth (6) 
12.  Offeryn cerdd mawr (5) 
14.  Y weithred o hela (5) 
16.  Cymysgu, anhrefnu’r meddwl (5) 
17.  Un sy’n traflyncu (5) 
20.  Llond cwd (6) 
24.  Ffrwythau (6) 
25.  Cwch (3) 
26  Y mochyn gwannaf mewn tor (9) 

I Lawr 
1.  Adar mawr du (5) 
2.  Cig (5) 
3.  Person neu greadur drewllyd (6) 
4.  Cynffon wrth ben (6) 
5.  Yr hyn y mae rhywbeth yn ei ddal 

(7) 
8.  Gwâr, hywedd (3) 
11.  Arwyddo, dodi marc (4) 
12.  Blodeuyn coch (4) 
13.  Rhan  uchaf  y  talcen  uwchben  y 

llygaid (3) 
15.  Dewisiad trwy bleidleisio (7) 

Atebion Hydref 

C 
C R O E S A  I  R 

L 

18.  Y weithred o odli (6) 
19.  Colli  yr  hylif  coch  a  red  drwy’r 

gwythiennau (6) 
21.  Metel gwerthfwr (3) 
22.  Adeilad lle y glanheir gwlân (5) 
23.  Dolen i ddal côt (5) 

Sgript Cymru 
HEN BOBL MEWN CEIR 

Gan Meic Povey 
8pm Nos Fercher 8 ­ Nos 
Sadwrn 11 Tachwedd 

Theatr Sherman Caerdydd 
029 20646900 

CAROLAU‛R NADOLIG 
Gwasanaeth Arbennig i‛r Dysgwyr 

10.30am,6 Rhagfyr 2006 
CAPEL SALEM, TONTEG 

Lluniaeth yn y Festri ar ôl y 
gwasanaeth 

Parch Peter Cutts 
CROESO CYNNES I BAWB 

(02920 813662) 

Enillydd croesair mis Medi ­ 
Gwynne Manley, Porthcawl. 

gallu  bod  yn  anodd  mesur  effaith  y  Fenter 
weithiau  ar  y  defnydd  o’r  Gymraeg  yn  yr 
ardal ond un ffordd rydym yn ceisio gwneud 
hyn  ydy  trwy  gyfrif  oriau  cyswllt  ein 
cwsmeriaid  â’r  iaith  Gymraeg  ac  wrth 
luosogi 200 o blant gan y ddwy awr a hanner 
y maent yn y clybiau ac wedyn gan 5 noson 
yr wythnos rydym yn gweld bod y fenter yn 
creu  2,500  o  oriau  cyswllt  Cymraeg  bob 
wythnos.  Mae  yn  gyfraniad  sylweddol  a 
mawr yw ein diolch i Helen Davies a’i staff 
am  eu  gwaith  caled  o  dan  amodau  digon 
anodd  gyda  diffyg  cyllid  a  phwyso mawr  o 
ofalu am gymaint o blant a chymaint o staff. 
Os hoffech chi ymuno â’r criw mawr o staff 
sy’n  mwynhau  cyflogau  da,  hyfforddiant 
cyson  a  gwaith  gwerthfawr  o  blaid  dyfodol 
yr  iaith  rhowch  alwad  i  Helen  ar  01443 
226386 neu 01685 877183.  Steffan Webb 

Prif­weithredwr Menter Iaith

CROESO NÔL 
Mae  hi’n  braf  iawn gweld Mrs Hughes 
yn  ôl  yn Nosbarth Un  ar  ôl  bod  yn  sâl 
am ran fwyaf y llynedd. 

LLANGRANNOG 
Aeth  Blwyddyn  5  a  6  i  Langrannog 
eleni eto am  benwythnos cyfan. Roedd 
yn  antur  fawr  i  Aled  oherwydd  roedd 
wedi gorfod mynd i Ysbyty Glan Gwili 
ar  ôl  bwrw  ei  dalcen  yn  erbyn  wal  y 
gampfa.  Erbyn  hyn  mae’r  glud  wedi 
gwneud  ei  waith  ac  mae  Aled  yn  iach 
eto. Ar wahân i hynny roedd pawb wedi 
cael  amser  da  er  ein  bod  ni’n  flinedig 
iawn ar ôl dod nôl. 

FFRINDIAU FFEIL 
Tybed  a weloch  chi  sêr Dosbarth  5  a  6 
ar y teledu ar raglen Ffeil? 
Fe  gawson  ni  y  fraint  o  fod  yn 

Ffrindiau  Ffeil  am  wythnos.  Roedd 
angen i ni e­bostio llythyron bob dydd i 
ddweud  wrth  Owain  o  Ffeil  beth  oedd 
wedi  bod  yn  digwydd  yn  yr  ysgol  a 
dangoson  nhw  y  newyddion  ar  wefan 
Ffeil. 
Ar  y  dydd  Iau  yr  wythnos  honno  fe 

ddaeth Owain, a Rhys o Blaned Plant, i 
weld  a  oedd  Dosbarth  5  a  6  yn 
ofergoelus,  gan  fod  y  dydd Gwener  yn 
ddydd Gwener y 13eg o Hydref. Roedd 
Owain wedi cyfweld Ffion, Nia, Siwan, 
Joe  a  Gwyneth  yn  unigol  cyn  iddynt 
actio  rhai  o’r  ofergoelion.  Wedyn 
ffilmion nhw weddill Dosbarth 5 a 6 yn 
lliwio eu lluniau ofergoelion. 

GWASANAETH 
DIOLCHGARWCH 
Cododd  yr  ysgol  £300  i’r  NSPCC. 

Hefyd  daethom  â  nwyddau  i  elusen 
Wallich Clifford. Mae’r elusen yn helpu 
y  plant  a  phobl  digartref  yng 
Nghaerdydd  a  lleoedd  arall  o  gwmpas 
Prydain.  Arweiniodd  Dosbarth  Pump  y 
gwasanaeth gan gyflwyno pob emyn yn 
ei  dro  mewn  ffurf  greadigol  iawn. 
Roedd  yn  wasanaeth  gwerth  chweil 
gyda phawb yn cymryd rhan. 

PÊL­DROED 
Chwaraeodd  tîm  pêl­droed  yr  ysgol  eu 
gêm gyntaf y tymor hwn yn erbyn ysgol 
Gwaelod  y  Garth.  Er  mai’r  sgôr  ar 
ddiwedd y  gêm oedd  pum gôl  i  ddwy  i 
Waelod y Garth, mwynhaodd pawb gan 
gynnwys Mr  Evans  (yr  athro)  oedd  yn 
dyfarnu. 

BEICIO 
Mae Blwyddyn Pump wedi bod  yn cael 
gwersi  beicio  am  wythnos  oherwydd 
bod  damwain  wedi  digwydd  yn  y 
pentref  i  un  o  blant  y  flwyddyn.  Mae 
Blwyddyn Chwech  yn  eiddigeddus  ond 
byddan nhw yn cael cyfle ym mis Ebrill. 

GWIBDAITH 
Fe  aeth Dosbarth  5  a’r  wibdaith  i  Sain 
Ffagan  i  ddysgu  ac  ymweld  â’r  pentref 
Celtaidd.  Fe  welon  nhw  lawer  o  dai 
Celtaidd,  y waliau wedi  eu  creu  o  fwd, 
a’r to o bren a gwair. Dywedon nhw fod 

Oes y Celtiaid yn amser treisgar iawn, a 
bod  y  Celtiaid  yn  greadigol.  Roedd 
Dosbarth 5 wrth eu boddau. 

HWYL FAWR MRS ARMSTRONG 
Cyflwynodd Mr Evans  dusw o  flodau  i 
Mrs Armstrong, un o’r menywod cinio, 
am ei bod hi’n gadael. Curodd  pawb eu 
dwylo  oherwydd  roedd  hi  wedi  gofalu 
am  y  plant  dros  y  ddeng  mlynedd 
diwethaf.  Diolch  i  Mrs  Armstrong  am 
ofalu amdanom. 

SIOE OES FICTORIA 
Fe  ddaeth  Stephen  Attwell  yn 
ddiweddar i berfformio sioe i ni am Oes 
Fictoria  yng  Nghymru  gan  gynnwys 
hanes  Merched  Beca  a’r  Siartwyr.  Er 
mai  dim  ond  Stephen  oedd  yn 
perfformio  roedd  yn  berfformiad  byw 
iawn gyda ni y plant yn cymryd rhan ac 
yn dysgu llawer o hanes. 

LLONGYFARCHIADAU 
Rydym  yn  hapus  i  groesawu  Rhian, 
baban  bach  Miss  Griffin,  i’r  byd.  Mae 
Miss Griffin wrth  ei  bodd  gydag  aelod 
newydd  y  teulu.  Rydym  yn  edrych 
ymlaen at weld y babi’n fuan. Pob lwc i 
Rhian fach yn y dyfodol. 

Mwynhau Llangrannog 

